
GURTULANI  ELDAR

                                           MAHTAV  KAĞIT

   Amerika’nı aytılğan jazıuvçusu Mark Twain bir jol el mülk gazetge
redaktorluk etgenini üsünden eşitgen bolursuz. Ol işni ahırı ne bla
boşalğanını üsünden da. Meni saban işde boldurğan jetişimlerim üçün alğan
Mahtav kağıtımı üsünden a birigiz da eşitmegensiz. Körgen a kaydan körlük
edigiz.
   Ol da nekden degende, duniyanı başında mahtanngandan süymegenim jokdu.
Em keçmez duşmanıng kimdi desegiz, mahtançakdı derikme. Bu jol a,
şuyohlarım, tavruh kuru Sıylı kağıtnı, Mahtav kağıtnı üsünden tüyüldü. Anı
boş, söz arada ayta turama ansı. Bolsa da...
   Künleni birinde ol siz tanığançık, başhaça aythanda va – kelin kibigigiz
bıllay oyumun sezdirdi:
   – Kıralda, elde, jerde bola kelgen kıtlıknı sen da köre bolursa,– dedi
ol. – Juvukda, honşuda da bir bahçası bolmağan jokdu. Küz uvahtısı
jetgenley, kimi – alma, kimi – kertme, kartof-martof taşıp başlarla. Biz
bilgen a – bazar. Bu bazar degenleri bizni üçün jaratılıp kalğan bolur edi.
Kolunga tüşgen şayçıklarıngı, jelmavuznu tamağına athanlay, bu bazarğa tögüp
turabız da. Alay bolğan kadarda va, uzak-juvuk boljalğa sala turmay,
bügün-tambla demey, barıp adetdeça, sen da jer ülüş alasa. Jaşlanı da, şahar
oramına jayılıp ketginçi, bir zatha tizerge zaman bolğandı...
   Bu aytılğan zatha tersdi derge kıyın edi. Jaşlanı, elni tarıkdırğan,
huliganla bolup ketginçi bir nizamğa tiyişdirirge kereklisin a Allah, adam
da köre bolur edile... Alanı küntiymez kolları, çalğı tuthan uğay eseng, boş
çagadan okuna haparları jok edi.
   Biyçeni nasihat oyumuna biz es burduk. Ol burunngulu filosof, «biyçe ak
dey ese, sen kara de», dep üyretgenlikge, biz bılayda artal da davlaşmadık,
aytılğan zatha çurum izley küreşmedik.
   Sora, kesigiz anı da ahşı bilgenlikden, busağatda oramlanı demokratiya,
havanı va açıklık, deyme da – Glasnost gürüldete turğan çakda, har kim
kesini akılında bolğannı, bolmağannı da, arı-beri bura turmay, aytırğa
erkindi. Biyçele va – bütün da.
   Biz da bılayda oyumubuznu bildirdik:
   – Hav,– degenden başladım men. – Ne libijiden kaçmavçu, ne kuymakdan
bukmavçu jaşla bilip koysunla, tavukdan ol zatlanı izlerden alğa anı aşın
elpek eterge kerekdi. Anı üçün a nartüh bahça degen boladı...
   İş kol kötürüvge jetgende, başhaça aythanda – üyür referendum
kurağanıbızda, biyçe bla men aytılğan proyekt janlı bolduk, kalğan halk a,
ne ak, ne kara degenni aytmay, arsarlıkların bildirdile. Alay bla Begim
kabıl etildi. Başhaça aythanda – zakon küçün aldı.
   Tamatalarıbıznı aythanlarına köre, ozğan ömürlede biz tukumda aytılğan
çalğıçıla, jütüköz maravçula, abrekle okuna bola kelgendile. Alay saban iş
bla va hazna küreşmegen edile. Tukumnu ol kemligin jabar murat bla, keçirek
karmaşsak da, sürgü jer aldık.
   – Bılayda va bir jarağa stadion kim işlemez edi! – dedi gitçe.
   – Hov bir da,– dedi tamatası. – Tennis maydançıkğa da hazna jarağa edi.
   – Ol jararıknı men sizge aythanma,– dedim. – Biz bılayda nartüh
ösdürlükbüz. Jarağan kukuruz nartüh. Sovhoz da alay etgendi. Etgen ese da
bilmey etmegendi. Biz a allay tirlik jıyarbız, allay, ma bu sovhoznu
başkarma onovçuları, anı körgenley, keslerinden kölleri çığarça, jelkelerin
kaşırça. Fermer mülknü kıymatın men alağa körgüztürme! Ma karap turuğuz!
   Kelinigiz bilekleri, mangılayçığı da künnge küygünçü, soluv almay, belin
tüzetmey işledi. Jaşları va tüş alağa ol suratçı Repin’ni kıyınlı
burlaklarına, ingir alağa va Gaiti ayrıkamnı kara negirlerine uşap kaldıla.
   – Hayt degiz, amanla! Köz korkak da – kol batır, degenley, kördügüzmü,
neçik katı işledigiz. Bu sizniça jaşlağa iş da tüyüldü – oyunçukdu,– dedim
men «burlaklağa», köl etdire.
   – Bek zavuklu oyunçukdu,– dedi kiçi jaş, mangılayın sıypay. – Bu oyunçuk
ese, ekspluvatatsiya degenleri va ne bolurğa kerekdi?
   – Ma bılay, tang athınçı, bu çagaçık bla oynap turluğum keledi,– degenni
aytıp, tamata jaş ol çagasın biyarı sızdı da suv çelek taba oh-tuh ete
ketdi. Anı halı, anı körümdüsü sırtında jüz kazık oynağannga uşay edi...
   Kalay-alay bolsa da, künleni birinde küç ala başlağan nartüh terekleni
altın jibekli koçanları körüne başladıla. Jaşla da, alanı eslep,
seyir-tamaşa ete sordula:
   – Bu kadar nartühnü endi biz kayrı sıyındırlıkbız? – dedi gitçe, anasına
soruvlu karay.
   – Kayrımı? Anı koyuğuz da kesigizni jangı aşha hazırlağız. Men endi
sizge jalan da kak bla nartüh gırjın aşatıp turlukma.
   – Kel, mamaşa, andan ese, ol alğadan kelişgenibizça, tavukla jayayık da,
etlerinden libiji, jumurthalarından a kuymak ete tururbuz,– dedi tamata jaş.
   – Da sen etlerin libiji etip boşasang, ala sanga kalay bla jumurtha
tabarıkdıla? – dedi karındaşı. Alay tamatası çagası bla kerilgende, avzun
japdı.
   – Siz kişile bolsağız, köp janşay turmay, duv işler kayğığa kirişir
edigiz,– dedi anaları. – Alay siz anı kalay eşgenlerin da bile bolmazsız.
   ...Ol biz barıbız da ertteden saklap turğan künnü tangı athanlay, nartüh
orurğa atlandık.
   – Bügün biz barıbız da katı işlerge kerekbiz,– dedim, jaşlanı «urunuv
vahtağa» çakıra.
   – Jangız bir koçanın kaldırmabız,– dedi gitçe. – Tüşümde okuna jarav ete
turğanma.
   – Kabuğun, teregin da tapçık jıyarbız,– dedi anı tamatası. – Silosha
jaraydıla dep eşitgenme.
   Kelinigiz a juk aytmadı. Boş, masharalı ışarıp koydu.
   El bağası «plantatsiyabızğa» jetgende va bütün da tamaşağa tübep kaldık.
Bıllay seyirin, allından okuna aytıp koyayık, adam jalan da aman tüşünde
körürge bolluk edi. Ol bizni çirik bay eterik bahçabıznı kim ese da ariuvçuk
orup tura edi. Nartüh terekleni bılay birça kesilgenlerine köre, bahçabızda
jarağan kombayn işlep ketgennge uşay edi. Çarh ızları da anga bek tolu
şağatlık ete edile.
   Bu işni – halnı körgen kelinigiz ariuv köknü kara bulut japhança bolup
kaldı. Jaşları va ullu jarsığannga uşamay edile. Ol uğay ese, içlerinden
kuvannganların jaşırırğa küreşe edile. Birev, kelip, sen eterik işni tamam
etip ketse, kuvanmay da ne eter eding.
   Kesibiz artdarakda bilgennge köre, sovhoznu jekbaş mehanizatoru akılı
boşayğan keziüvçükde ullu bahça bla birge gitçe bahçaçıknı da eslemey orup
ketgen edi. «Eslemey».
   Ol aythannga köre, «ara mülk bla ençi mülknü araları, kağıtda
ızlanngança, şart ızlanıp tüyül edile...» Sovhoznu direktoru alay aytıp
angılatırğa küreşdi meni juk angılamağan başıma. Alay aythanı bla kalmay,
bir bek jarsığan bet aldı, mehanizatorğa va jarağan vıgovor jabışdırırğa
aytdı. Anı vıgovorundan meni alıka tuvğan da etmegen tavukçuklarıma bir
fayda bollukça.
   – Endi seni nartühüngü ara nartühden ayırır ong jokdu. Andan sora va
dokument kağıtla da, biri kalmay, muhurlanıp, tamam etilgendile. İşlegenlege
da, adetdeça, hakları berilgendi.
   – Da ol işlegenleni sanında biz da bar uşay edik da...
  – Men mehanizator bla şofurlanı ayta turama. Siz ol sannga tüşmegensiz.
Alğından tavusumubuz bolmağanı sebepli. Başhaça aythanda – dogovorubuz.
Alaydı da, sizge kelir jıl jazarbız. Sora kelir jıl bolluk tirligigizni da
haksız orurbuz.
   – Bu jolça...
   – Uğay, andan da igi. Irazı eseng. I-ı? – dedi direktor.
   – Men ırazı tüyülme. Kategoriçeski ırazı tüyülme,– dedim men, kanım
kıza.
   Alay bu katı davlaşıbızğa direktornu orunbasarı, jamavatnı ariuv kılıkğa
üyretiüv janı bla ekinçisi, başhaça aythanda va – zamestiteli koşuldu. Ol
igi zamanlada başha kulluknu tamamlavçu edi. Bek juvaplı kulluknu. Kulluğunu
atı da katırak eşitiliüvçü edi.
   – Sen, joldaş, mardadan ozup printsipiâlna bolma,– degenden başladı
«Üyretiüvçü». – Ullu poetni aythanın unuthanmı etgense?

                                           Kuvanama men,
                                                         bek kuvanama
                                           halal kıyınım Respublikamı
                                                         kıyınına
koşulğanına...

Alayçığın angıladıngmı? Bu sözleni mağanaların sezaldıngmı? – dedi
orunbasar, şoş aytsa da, bılay bir janığan avazçık bla ayta.
   – Sezdik. Alay «alayçık» «bılayçıkğa» kelişmeydi ansı,– dedim. – Siz
meni, kûlturna aythanda, tonağançık etgensiz. Bıllay işde birevnü nazmusu
bla meni aldayallık tüyülsüz.
   – Da oho sora, bardırığız demleşigizni. Artı ne bla boşallığın bilmey
esegiz.
   – Ne bla boşallıkdı da? – degenni aytıp, men da orunbasarğa horazça
kayırıldım.
   – Politika konflikt bla,– dedi direktornu üyretiüv janı bla ekinçisi,
alaysız da juka erinçikleri kögere. – Siz demokratiya tumanında ajaşıp
aylannganlıkğa...
   – Tohtaçığız bir ekigiz da! – degenni aytıp kirdi ortağa bir zatdan da
korka bilmegen, kişige da boysunmağan azat profsoyuzlanı keleçisi, bir
uşağılı tişirıuvçuk. – Biz bu joldaşnı ırazı eterge kerekbiz,– dep, jumuşak
kol ayazçığın direktornu stolunu kıyırına «jabışdırdı». – Adetdeça, ırazı
eterge kerekbiz. Et da, şiş da küymezça.
   – E-e, kalay bla? Ne adetdeça «ırazı»? – dedi bu bolmaçı davlaşdan erige
başlağan direktor. Sora, başın kötürüp, közlüklerin da salıp, ol ariuvğa
türslep karadı.
   – Mahtav kağıt bla. Başhaça aythanda – jarağan Gramota bla. Ahça savğa
bla da. Halal kıyını bla biyik politika sezimi bla da sovhoz mülkübüzge taza
jürekden etgen koşumu üçün...
   – Bu aythanda da bardı,– dep muruldadı üyretiüv janı bla orunbasar. Sora
sabır karamın başkarmanı sağışlı betine burdu.
   Ol «ahça savğa bla da» degen kulağıma çalınıp, igi kuvum ete, arsar
boldum, sağışha kirişdim. Alay men sağışlarımdan azatlanngınçı, ol ariuvnu
gipnozundan da jayıkğınçı, bıla işni tamam etip boşadıla.
   Hazır Gramotağa atımı jazdıla. Har biri kolumu katı kısdıla. Profsoyuz
mölekçik a, kölü tolup, kirpildey, kuçaklağan okuna etdi. Direktornu bet
oramına da nür jarığı jayıldı. Gramota bla birge berilgen konvertni koyun
hurjunuma tiyişdirdim. Anı bılayçıkda açıp, ahçasın sanay aylanırğa
jaramağanın a bile edim. Parij’de, Gerpegej’de da jürügen kûlturna adetge
köre...
   Artda açhanımda va, içinde bir dep, on kızılkulak sanadım.«Voy
premiyağızlay körünügüz Allahığızğa va!» – dedim içimden, tögerekge da
karay. «Gramotağızğa va itim... ürsün!» – dedim, anı da içimden. Bolsa da,
törtübüz da, arı-beri burulmay, tüzünley restorannga bardık. Premiyağa
jarağan bişgen tavuk aldık. Tavukla – ullu, bağaları va – gitçe zaman edi...
   Bolğan işni haparı kalay bla ese da işlegen jerime kesimden ese alğarak
jetgende, kullukçularıbız bir ıyıknı kuru da meni japsarğanlay, sovhoznu
onovçularına va nalat bergenley turdula. Artda va, bir oyulğan iş bolsa,
«Akılbaş ulunu nartühünley...» dep başladıla.

                                           BAYRAM  JARIĞI

   Alğından okuna aytıp koyayım, joldaşlarım, tovarişlerim, janım-tinim
Bayram künüdü. Bayram da allay bayram – Ayırıuvla bayramı.
   Tang ata tebiregenley, radio bla bir hıçıvun makamla, bir jarık
tartıuvla eşitilip başlaydıla. Bulutsuz kökden a jarık ışarğan kün, kesiça
jarık tıyakların iye, bizni Bayramıbızğa kuvanngança körünedi.
   Ayırıuvla bayramı.
   Bügün kıralnı, duniyanı da onovları meni kolumdadıla. Ma bu kalamçığım
bla birçik uzalğanlay... Har ne da men umut etgença, manga taplıkda, meni
oyumuma boysuna, ol formada burulup başlarıkdı...
   Demokratiya degening allay seyirlik zatdı da! Burunngulula anı boşdan
çığarğan bolmaz edile. Voy zavallı Greklile bla Rimlile! Bizni Baş
Sovyetibiz da alağa koşulup – mahtav sizge!
   Ayırıuvlağa barama. Ayak tübümde çöp sınmay, kirpildey barama. Tüz da
Uçastkanı bosağasından atlağanımlay, burnumu bir tatlı iyisle joklay
tebireydile. Bir hıçıvun, bir jannet iyisle! Biz atların da unuta başlağan
han azıkla allıbızğa tögülüp kaladıla. «Barı da halaldı sanga, bağalı
tovarişibiz, joldaşıbız, ayırıuvçu grajdanıbız! Sen muhurlu borçungu...
borçungu uğay, erkinlikleringi toltur ansı, biz seni aşham karangısına deri
bılay, hança sıylap tururğa hazırbız!» – deydile bu bereketli, bu nürbet
şapala. Kuvanç muzıka bla tatlı aşla birden bolsala va, jüreging alay
jumuşaydı, halallık janınga-sanınga alay jayıla başlaydı, Jirinovskiy’ge
okuna kol kötürlügüng kelip kaladı. Kesibizni kandidatçıklarıbız da bılay,
tuvğan karındaşçıklarıngça körüne tebireydile. E, şuyohlarım, tovarişlerim,
«At berme da aş ber»,– degenni burungulula bilmey aythan bolmaz edile.
   Ullu mekâmnı ullu eşigi kengine açılıpdı. İçinde va, biri birinden
ariuv, biri birinden omak, kuvatlı da tişirıuvçukla, mölekle kibik
olturuşadıla. Ala, biri birine al bermey, muştuhul bolup, meni bûlleten
kollu etedile. Sora katapa jabıuvla taba aşıradıla.
   Ayır, bağalı tovariş, süyseng a – sıylı jüyüshan! Ayırğan et ansı.
Jaşırın halda. Bir Allah’dan sora seni oyumungu, onovungu kişi bilmez, kişi
körmez, kişi eşitmez. Ma sanga Demokratiya egeçibizni kolçuğu uzathan bal
kalaçla, tatlı konfetle. Tüz da sen ayırıp boşağanlay, jaşav tamırı bla
türlenip kallığına bir işeging bolmasın!
   Hıçıvun makamlı şoş ingir juvuklaşıp keledi. Bayram ingiri. Başha
ingirlede biz abına-sürüne aylanıuvçu jolçuklanı, bitev oramnı, duniyanı da
hava çırakla künça jarıtadıla. Kök bla teng kölübüznü da – ol formada.
İçlerinde ariuv hava şuvuldağan tükenleni tereze miyalalarından a
kandidatlanı suratları halallıkdan tolğan karamların közüngden ayırmay
karaydıla. Ala şöndü kandidatla uğay – fayğambarladıla. Tüzlük, tenglik,
azatlık ökülleridile.
   Kız tilegen jaşnı hurjunu ötürükden tolu, degenley, biz kandidatnı har
aythan sözüne iynanıp da kala bolmazbız. Bolsa da adam degening alay
işlenngendi, alay jaratılğandı, aytılğan sözge iynanıp kalırğa bir bek
süyedi. Ol a, deydile, adamnı igi kuvumu, jarık umutları kesinden ese
alğarak jaratılğanlarındandı...
   Bayram a, ol ne jarık Bayram bolsa da, bir zamanda tavusulmay kalmaydı.
Biz bilebiz, tambla oramlada başha tavuşla eşitillikdile. Tatlı aşla bla
bizni bügün sıylağan ariuvla da, jomakdaça, erip keterle, tas bolurla. Bu
jarık oramnı hava çırakları da muthuz bolurla. Bu fayğambar sıfatlı
kandidatlanı suratların da tüken miyalaladan keterirge başlarla...
   İgi kuvum a jürekleribizni jarıthanlay, jılıthanlay kalır.
   Nek degende, bu Bayram da kaytmazdan ketip kalmaydı.
   Keç-ertte bolsa da ol jangıdan kelir. Künleni birinde. Jarık makamları
bla, bal kalaçları bla, nürlü şapa kızları bla...
   Ma anı üçün süyeme men Bayram künnü.
   Bütün da Ayırıuvla bayramın.

                                      BİZ  A  KOSMOSDAN KELGENBİZ

   Biz, tavlu halk, başından, oğarıdan, kosmosdan kelgenibizge meni alğın
da bir işegim jok edi. Endi, bir türlü-türlü haparla çığa başlağanlı va –
bütün da. Nekmi, deysiz? Aytırma anı da. Siz, hayt dep, beri tıngılağız
ansı.
   Ma, söz üçün, meni çıraylı konşuçuğum, küntiymez Fatimatçık’ğa bir
karaçığız. Barıp tohtağan Aelita. Birsi konşubuznu jaşları Mahmut bla
Hajimurat a Andromeda julduzda jaşağanlağa asırı uşağandan, jaşla andan beri
tünenemi kelip kaldıla derça, alaydı.
   Bolsa da, kuru meni bla davlaşıp turğandan sora işi bolmağan Tavmırza va
ilmu kıymatlı gipotezamı buzardan, anı aman betli eterden bir da ayamaydı.
   Birinçiden, deydi ol, kosmosda adamla jokdula. Mından uçhan
kosmonavtlanı aytmasak. Ekinçiden a, deydi, biz halknı, tavlu halknı tarıhı
alay terennge ketedi, ol beş ming jıl mından alğa jaşağan Şumerleden
başlanadı dey tebiregendile. Andan sora va, deydi Tavmırza, ata-babalarıbız
Türk kağanatda sadak tarta, Alanla kıralında kılıç oytnata, Kıpçak
özenlerinde jılkı küte aylanngandıla. Bu biz turğan suv avuzğa barıbız da
tanığan Batırbiy’ni tirmen taşlarından ese biz alğa kelgenbiz, deydi.
   Tiflis’ni da ala işlegendile deçi, degenni aytıp, çam eterge avzumu
açhanımda, Tavmırza betin jıyırdı, alay aythanımı istemey koyğança etdi...
Tiflis’ge, dedi, davum jokdu, ötürük aytırğa da süymeyme. Alay tav taraklanı
beri janlarında Julat bla Majar degen şaharlanı va bizni appalarıbız işlegen
edile. Ay, üyünge ahşılık, aythılık alimibiz Al-Farabiy’den başlap, bügünngü
ilmula kandidatıbız Zammaylanı Deboş’ha deri da anı bilmegen jokdu. Sense
bilmegen kibik etip turğan ansı.
   Men a tuthan ızımdan artal da taymayma. Biz kosmosdan kelgenbiz,
degenley turama. Bizni İlmu İnstitubuznu «jer üleşiüvçü» alim brigadası da
ol oyumdadı. Tüppe-tüz alay aytadı. Açıkdan aytmasa da, alanı tergevleri
meni gipotezama bir da bolmağança, tapçık kelişip, jabışıp kaladıla. Ol
oyumğa köre biz em alğa buz çıranlağa konnganbız, alağa sıyınmağanıbız a taş
dorbunlağa köçgendi. Sora bizge öngküç halda berilgen jerlede, mal kütüp,
saban sürüp başlağanbız. Alaydı da, bir da, eki da deme, kesibiz mında
tuvğan esek da appalarıbız andan – kosmosdan kelgendile. Konakla bolup,
sıylı konakla.
   Biyağı kanbuz Tavmırza va juvuk da koysa va! Başhasın aytmayık, bu bizni
tilde tav atlağa, suv, jer atlağa bir karaçı, deydi. Toponimkadan angılavung
bar ese.
   Men a unamayma. Andan kelgenbiz degenley turama. Bu biz elde, biz
kelginçi bizni tilibizde tav, suv, jer atlanı da alğarakdan okuna hurmetli
konakbaylarıbız bizge taplıkğa dep atağandıla. Konaklarıbız bıllay işle bla
başların avruta turmasınla, hazır atlağa kelip kalsınla, degen hıysapda.
Angılaymısa, şuyohum?
   Tavmırza kıyın savsuznu üsünde ahtınngan dohturça, teren ahtındı.
   Biz, tavlula, dedim men, konaklabız, bu tavlanı-suvlanı, töşleni-tüzleni
da hauh alıp jaşaybız. Bu başıbızda köknü bu kesekçigi da bizge boljal halda
berilgendi, bılay, keçine tururça, degenimde va şuyohum, jarsıuvlu bet alıp,
mangılayıma katıldı...
   Bir talay kün ozup, men ol biyağı alim brigadanı şağatha çakırırğa umut
etdim. Alim degening, ne deseng da – alimdi. Ala bilmegen zat jokdu. Bolurğa
amalı da jokdu. Ala bilmegenni da sen tapha eding. Kökde, jerde da. Har
sorğanınga juvabın happa-hazır etip, kepge urup, allınga kartlanı jayğança,
jayıp koyarla. Alay bu jol men umut etgença bolmadı. Bir başha alim
«brigadamı» kuş tavuknu julkğança, çaç-tük etdi. Hurmetsiz jaş «jer
üleşiüvçülerimi» aythanlarını taşın-taşında koymadı. Bitev izlem işlerin suv
kuyğança etdi da koydu. Meni da ahır tıyançağımdan kurlay kaldırdı.
   Tavmırza zavallı va, jangıdan jan kirgença bolup, kirpildedi, kuvandı.
Ayta edim da, dedi, seni ol kosmos tavruhlarıng boş sabiy jomakçıkla
bolğanların. Efremovlanı, Tolstoylanı, Bredberileni, Strugatskiyleni, ne
bileyim, Ayzek Azimovlanı okuy ketip, ol adırgı akılçığıngı da
katışdırğansa, derge kaldı.
   Oho, dedim, bu jol sen aythança bolsun. Davlaşmayım. Alay... degenni
aytıp, bir teren uruça, teren sağışlarıma batıldım. Tarıh tengizine
taşaydım...
   Esigizde ese, ol jerni, köknü da titiretip kelgen Çıngız hannı
iynarallarından biri Sübedey bağatur Şimal Kafkaz’nı uvuçlağanda, atlı
askerini bir kavumu Gerpegej tiyresinde konngan edi. Asker başçını dariy
çatırın a Oğarı Hasaniya’nı maydanında, tüken allında salğan edile.
   Alay ese va künleni birinde, anı tuvduklarından biri, Ulan Batır
şahardan kelip, bu bizni jeribizdi, dep tohtarğa bollukdu. Anga va ne
aytırbız? dedim. Şumerle bla Alanlanı tavruhçukları bla va kutulalmazsa.
   Bu jol Tavmırza bek külüp koydu.
   Bir da men da aytama, dedi, Sübedey ulu seni köçe turğan duppurlarınga
dav etip kelir dep. Keslerini jerleri asırı köpden, ol say özende biri
birine tansık bolup jaşaydıla. Sora, jer eteginden beri kelip, jer dav ete
aylanırğa ol telimi bolğandı.
   – Oho alay ese,– dedim. – Juvuğurakdan kelirge bolluklanı aytayım.
Kazavatçı Timur’nu zakiy tuvduğu Ulugbek, kökde julduzlanı sanarğa bolup, el
– jer kayğısına kirişe küreşmegendi. Alay, anı kesini tuvduklarından biri,
Samarkand’dan kelip, ullu appabız Laşkuta tiyresinde jurt salğan edi, talay
zamannı alayda kımız içip, beşbarmak aşap turğan edi. Alaydı da, jeribizni
beri kaytarığız, dep tohtasa va ne aytırsa?
   Bılayda kuru da meni bla davlaşıp aylanngan Tavmırza’m bir kesekçik
abızırağannga uşadı. Meni gipotezalarım anı ahırı bla ırbınnga tıydıla.
Mudah boldu jaş. Baştöben boldu.
   Men a anga, anı jengngenime ullu kuvanmadım. Bu tıngısız akılıma başha,
kayğılı oyumla basına tebiredile. Kuru da davlaşıp turğannı koyup, ızıbızğa
atlana tebiresek a kalay bolur edi? Mından alda, deydile, ol başında
aytılğan köksül duppurlanı birine NLO degen, burungu kosmos kemeleribizden
biri konngandı deydile. Sora jaz til bla jazılğan bir kağıtnı jol janında
taşha jabışdırıp ketgendile. Anda va, deydile angılağanla, bılay jazılıp
edi: «Hurmetli ahlularıbız-juvuklarıbız! Biz eşite turğannga köre,
jaşav-turmuşuğuz bek zavukludu, ırahatlıdı derge jaramaz. Kayğılı okunadı.
Alay ese va, keligiz, Ata jurtubuzğa, jannet jeribizge – kün batmavçu
Andromeda’ğa kaytığız. Busağatda anda balli terekleni ayavsuz çakğan
zamanlarıdı. Çallıkla da igidile. Jün kölekleni bazar bağaları da aman
tüyüldü. Keligiz, uzak kosmosdağı Ata jurtubuzğa jıyıla tebireyik. Anda
sizge kişi konaksız demez.»
   Tavmırza şuyohum a, nek ese da tıngılavnu bashanlay tura edi.

                                      “BİR  SANGA  TANSIKDAN  SORA...”

   Akılbaşlanı Tebo bla anı eki jaşı bügün, üy biyçeni kurortha aşırıp,
aeroportdan mudah bolup keledile.
   Biyçe da, ızına jarsıuvlu karay, samolôtha alay mindi. «Ay men harip,–
dey edile anı közleri,– siz endi menden kengde kalay turalırsız, kalay jaşav
etalırsız...»
   – Sen bizni üçün kayğı etme! – dep kıçırğan edi tamata jaş anasını
ızından. – Kişile tüyülbüzmü biz, kişile!
   «Azatlıkğa kutulduk!» – dep, içinden kuvanngan edi kiçi jaş. Ol
telikaçık angılamay edi başına kallay künle kele turğanların.
   Biyçe ketgen künden tamam bir ıyık da ozğunçu, ariuv köknü kara bulutla
jaba tebiredile. Bolsa da kişiçikle anı eslemedile. Bir on künnge jeterça
hazır aşları bar edi. Alay ol bir ıyık da ozğunçu tavusuldu. Iyıknı ayağına
va, juvulmağan aş adır asırı köp jıyılğandan, anı bir kesegin vannağa
köçürürge tüşdü. Adırla tavusulğanda va kiçi jaş bir igi amal taphanına
kuvanıp aytdı:
   – Keligiz, Yapon servizni tabakların çığarayık. Bir igi bayramdaça
olturuşurbuz. I-ı?
   – Uğay,– dedi üyür tamatası. – Anağız alağa çibin kondurmay turğanlay,
allay iş etilse ariuv aytmaz.
   – Da biz alanı aşapmı koyarıkbız! Artda, tapçık juvup, jerlerine tapçık
salırbız da koyarbız.
   – Ol katapa orunlarında juklap turğan çançhılanı da kaşıkları bla birge
jangırtır edik,– dedi tamatası.
   Jaşav kıyınlıkla neden başlandıla degende va – kişilege aşav-jaşavğa
berilgen ahça köz köre eriy tebiredi. Ol da nekden degende, künleni birinde
tamata, igi zamanlanı da esgere, restorannı joklavçu bolğan edi. İçerge
uğay! Allah saklasın allay zatdan! Aşarğa, jalan da aşarğa. Jaşla da,
tamatadan artha kalmay, hazır azıknı zavukluğuna koşuldula. Kerti da
«azatlıkğa» kutulğanlarına kuvana, dağıda bir kavum kün ol formada
keçindile. Bir kesekden a...
   – Mama da bir köp kaldı,– degenni bir mudah avaz bla aytdı kiçi jaş.
   – Alayğa uşaydı,– dedi ataları da, teren ahtına.
   – Biz a ma bılay, öksüzleça jaşaybız,– dedi tamata jaş. – Tüz da ol
kinoda basyaklağa uşaş.
   Honşu kişile da, işni-halnı bilgenley, Tebo’ğa tübegenleri sayın teli-
meli janşap başladıla... Bir bek açıuvlandırğan a ol aman Biynöger’ni
çamları edile:
   – O, bizni barıbıznı da jarathan Allah! Hukmu kün juvuklaşıp kele bolur
ansı, tavlu katın, üyürün-üydegisin oramğa tögüp, kurortha ketip, börk
kiygen baş iyesi va üyde kalıp kim körgen edi! Allay seyirlikleni körgen
uğay eseng, eşitgen okuna kim etgen edi! Vo, bizni barıbıznı da jarathan...
   – Avzungu tiysang igi bolurmu edi janınga,– dep koydu Tebo.
   – Uğay, karındaşım, sen tavlu kişige uşamağan iş etgeninge kesing
jengdirirge kerekse. O, meni Allahım, avzumu bu kollarım bla terkirek jap
ansı, başımda bolğannı, akılımda bolğannı aytıp iyerme dep korkup turama.
   Tebo’nu köküreginde, ol Akılbaşladan bolğanına da karamay, gur-gur ot
gürüldey başladı. Alay ol sözden aytıp koydu:
   – O, meni jarathan, bu kollarım bu sılıknı kanına boyalıp kalğınçı, men
munu tuvrap, ustukku-ustukku etip koyğunçu, başıma çaphan kanımı suvut!
   Biynöger bu «korkuvlu uşaknı» andan arı sürmedi. Korkğandanmı bolur edi,
alay, kolun bulğap, juk aytmay, joluna ketdi.
   Biyçesiz kalğan üynü bereketi kerti da biyçe bla birge ketip kalğança
körüne başladı. Üy da – suvuk, duniya da – suvuk.
   – Mamadan kağıt kelgendi! – dedi, ingir bola jıyılğanlarında tamata jaş.
Okuy tebiredi. Alay anda kurortnu, tengizni tahlıkları bla ananı üydegilege
tansık bolğanından başha zat jok edi.
   – Alay bek tansık bolğan ese, kelip kalsa va, kesin da, bizni da kıynap
turmay,– dedi kiçi jaş.
   «Jarağan telegramma salıp, üyge terkirek kelirça etsek kalay bolur edi»,
degen oyum Tebo’nu akılını tereninde bişe başlağannga uşadı. Voy, ol kelip
kalsa, har ne da neçik ariuv, tap bolup, neçik kuvatlı jaşav başlanıp kallık
edi!
   İngir ala biyağı Biynöger tübedi. Tülküça ışara, salamlaşdı.
   – Kalaysız, kişiçikle? Kurortdan ne hapar? Oğese, bu javlukbaşla bizni
artal da unutupmu koydula? E-e, şuyohum, duniya keziüvdü, degenni
burunngulula boşdan aythan bolmaz edile. Endi ma – kişile üylerinde olturup,
katınla va tengiz jağasında soylanıp... Suv balıklaça. Bolğanların açıp,
kişi-tişi dep karamay, bolğan katış... Men, karındaşım, sanga aytıp koyayım,
igilikge bolsunla bıllay işle. Vot tak, dorogoy.
   «Ay igi zamanla va,– dedi Tebo içinden. – Amanlanı kama bla suvutuvçu
zamanla. Alay, dep oyumladı Tebo, bu teli aythanda da bolur. Ol zamanlada,
biyçelerin kurortlağa iyip, kesleri va üyde börüça uluy aylannganla da alay
köp bolmaz edile...»
   – İş osaldı,– dedi tamata jaş. – Keligiz, mamağa pismo jazayık.
İşni-halnı angılar, kesi adamıbız tüyülmüdü. Ol anda bizge tansıkdan küye,
biz da mında anga tansıkdan bişe turmayık da jazğan eteyik.
   – Bu aythan tüzdü,– dedi kiçi jaş, tamatası aythannga ömüründe birinçi
kere ırazı bola. – Otozvat eteyik. Bir bek amalsızğa kalğanda, alay
etiüvçüdüle.
   – Da alay jararmı da? – dedi Tebo. – Otpuskadan kullukçunu iş artal da
oyula başlasa çakırıuvçudula.
   – Bizni «işibiz a» alamatmı sunup turasa? – dedi jaş, jarsıuvlu avazın
jaşıralmay.
   – Ayıp tüyülmüdü sizge,– dedi Tebo. – Sizniça kişile bılay boşayıp
kalırla dep turmay edim. Bolmay ese da Robinzon’nu tüşürsegiz a esigizge.
   – Anı Pyatnitsa’sı bar edi, har neni da etgen şapası,– dedi kiçi jaş. –
Sora alada aş-suv, kiyim kayğı jok edi. Arbazlarında jarağan jüzüm terekleri
– jırt da aşa. Banan, ananas degenleni va aytmay okuna koyayık... Kaynay edi
Robinzon.
   – Oho,– dedi jaşlanı ataları dağıda bir eki kün ozğandan sora. – Jazayık
dey esegiz, jazayık. Bolsa da bılay, başın jabarak etip, diplomat halda,
kişilik namısıbıznı tüşürmey. Olturçu bılay, jigit, kağıt, kalam da alda
olturçu. Ihı. Başla:
   «Bizni sıylı, bağalı, tatlı anabız! Pismolarınga aytıp-aytmazça
kuvannganbız. Bizni da hatabız jokdu. Sanga tansıkdan sora...»
   – Da bıllay kağıtdan ne hayır? – dedi tamata jaş.
   – Tohta sen, aşıkma. Bu kağıtnı başıdı. Voy telile, har kağıt bılay
başlanadı. İşni boluşu va artdarak aytıladı. Bu al sözdü. Atlanngan söz.
Başhaça aythanda – başlamiş.
   – Oho-oho, angıladık.
   – Angılağan esegiz, bardır dâlşe:
   «...Bizde seni kayğı ne da seyir etdirirça zat jokdu. Boş, uvak-tüyek
tavruhçukla... Söz üçün, gitçebiz, marojna aşay ketip, anginaçık bolğandı da
tıyanıp turadı. Etini issiligi otuz toğuzdan tüşe başlağandı. İgi bolur dep
turabız. Darmanla da içirgenbiz...»
   – Endi til eterge kalğan esegiz, koşmay etsegiz a,– dedi kiçi jaş. –
Bolğannı, bolmağannı da...
   – Da ötürükmü aytabız. Marojnanı anang ketgenli ötmek ornuna aşap turğan
sen tüyülmü eding? Andan a angina da ne palah da çığadı. Davay dâlşe:
   «...Aş adırlarıbız tavusulğanda, Yapon servizingden tabakla alğan edik
da, birinden kalğanın, sındırmay, tapçık jıyğanbız. Ol birçigi üçün a sen
jarsıma, kalğanı da bir piyoner otryadha jeterikdi. Sora... jata turup, suv
krannı, unutup, etmey koyğanbız da, keçe ortasında honşularıbız çaphanda
etgenbiz. İndiy küyüzübüz bir kesekçik jibigendi, honşularıbızğa da suvçuk
ötgendi. Alay sen anı üçün da jarsıma. Küyüzge suv ne eterikdi? Honşularıbız
a alaysız da üylerin sürtürge hazırlana aylana edile. Ihı, dağıda bir
külkülü iş bolğandı. Eşikni eterge unutup ketgenibizde honşularıbıznı ol
talğır kiştikleri, üyübüzge kirip, açılıp turğan şkafdan ol sen jağa
etdirirge saklap turğan kunduz teriçikni alıp ketgendi. Arbazda va başha
kiştikle, anga çabıp, ol terini sıyırabız dep, biri birin talağandıla.
Honşubuz a ol teri jurunnu iyesin taphanlay südge berlikme dep aylanadı...»
   – Keligiz, andan arı kıynamayık jüregin.
   – Tohtaçı bir. Ihı, jaz. «Ne zatnı ese da izley, ol kara sıydam
kübürçekçiginge tübep kalğanbız da, açsak – içi kuru. Bolsa da sen anı üçün
jarsıma. Allay zatçıkla, deydile, endi modadan kete başlağandıla. Ahçabız
deseng a, ala ozğan ıyıknı ayağında okuna tavusulğandıla. Alay sen anı üçün
da kayğı eterge kerek tüyülse. Honşu katından öngküç alğanbız. Bir birde
seni bla atışa turuvçusuna da karamay, bek ırazı bolup bergendi. Süye esegiz
a, degendi, men sizge kelip, aş ete okuna tururma. Alay biz endi restorannga
jürüybüz. Anda da aman sıylamaydıla. Aş-adır kayğı da jok. Jaşla da bek
jaratıp turadıla...»
   – Keligiz, bılayda tohtayık,– dedi kiçi jaş.
   – Uğay, entda bir zatçık koşayık,– dedi Tebo. – Jaz: «Tamata jaşıng art
keziüvde, nek ese da bir keç keliüvçü bolğandı. Sora, anı surap, telefon bla
söleşiüvçü tişirıuvçuk da, seni ketip turğanıngı bile bolur ansı, jangıdan
söleşip başlağandı».
   – Tohta, allay boş zatlanı jazma,– dedi tamata jaş.
   – Nek jazmay edi,– dedi ataları. – Bizni kağıtıbızda bir kerti zat bar
ese – oldu.

   ...Tamam üç kün ozğunçu, tengizde bolğanına da karamay, beti kağıtça,
ağarıp, «bağalı ana», «sıylı biyçe» üyge samum jeliça, hını kirdi. Alay
üyleri va, kün tiygença bolup, anı saklap turğan «kişiçikleni» da betlerine
nasıp nürü jayıldı.

                                           TARIĞIUV

   – Ne etsin, Arabbiy, adam bu kanbuzlağa, bu köz avruvlağa. Taza da
başımı suvğa atarık etdile. Şo bılanı bir kün körmey turur üçün jer etegine
keter edim. Ollahiy, kerti aythanıma. Ariuv közkörmezge kaçarça etip koydula
da. Ayhay, tük tengli bir hatam a tiyge edi. Kuru bılağa kulluk etgenden,
bılağa kayğırğandan, bılağa bir jarayım dep küreşgenden, bıla üçün vıgovorla
alıp, kesime tırman etdirip turğandan jarlı başım hayran bolup kaldı da.
   Halkınga jaramaysa, anı jarsıuvlarına tabılmaysa, deydile. Bir kesi
başıngdan sora kayğıng jokdu, deydile.«Kesim demegenni eki erni birge
jetmeydi», degenni isterge da unamaydıla. Bal jürütgen barmağın jalağanlıkğa
hahay etip başlaydıla, kazavat etip tohtaydıla.
   Halkıng üçün kesingi janngan otha atsang da ırazı bolluk tüyüldüle. Ol
uğay ese, işde bişip kalsang da körmegen kibik etip koyarıkdıla. Voy kalay
erikgenme men bu sahtiyan şintikden, bu keme kibik stoldan, bu teli
jıltıravu bla közümü kamatıp turğan eşikden, keslerin tıymağan telefonladan.
Bıla üçün sıylı janımı kurman etgenlikge, ehey, marja, tamamdı, bollukdu,
oho, bir kesek solu, es al derlik jokdu. Anı etmeding, munu etmeding,
sözünge tabılmadıng, ışandırdıng, aldadıng...
   Kertidi, men «uğay» degenni, «etalmam» degenni bilmeyme. Allay sözleni
men aytalmayma. Ol a nekdendi? Ol halallıkdandı. Birevnü közüne karap,
«uğay» degenni men kalay aytıp koyalır edim? Anı bilsele va! Üsünge öre
süyelip, dav etip başlaydıla da!..
   Buzulğandı halk. Kullukçuğa ne namıs, ne hurmet jok. Har palah a ol
«demokratiya» degenlerinden keledi. Munu çığarğannı va janı çartlap çığar
ese, alay da-alay. Bılay, közünge karap, «bürokrat» dep koyadıla. Ne da –
«nomenklaturşik». Bir hıçıvun eşitilgen suna bolurla bıllay sılık sözle.
   Kertidi, baltada da bolur, sapda da bolur. Jangılmağan kim bardı? Jokdu
jangılmağan, birçik abınmağan. Alay «bürokrat» men esem, ol Oğarı elge
telefon tartdırğan a kim bolğan edi? Aytçığız bir! Anı üsünden kengeş
barğanda, kertidi, tıngılavnu bashanlay turğansa deydile. Alay içimden a men
ol telefon janlı edim. Uğay, tartmağız dep aytmağan edim. «Uğay» demegen a
bıllay işde «hav» degenni mağanasın tutadı.
   Men, kol salıp, ırazılığımı bildirmesem, aeroport da işlenmey kallık
edi. Ne da, kalırğa bolluk edi. Kağıt a, Moskova’ğa barır ornuna, birsi
kağıtlanı içlerinde tas bolup kallık edi. Başhaça aythanda, bu hurmetsiz
tırmançıla, jarağan samolôtha minip, jer etegine «şuviyt» dep, jetip kaytır
ornuna, ol kurum iyisli poezd bla ehçele-ehçele, tıhar-tuhur ete barlık
edile. Alay anı kim angılaydı?
   Töben elni köpürü va? Bılayda da men tiyişli kağıtha kol salmasam, ma
bügün da, eteklerin kötürüp, könçek buhçakların kayırıp, suvdan alay öte
turluk edile.
   Sen bılanı başlarından altın javdurup tursang da igiligingi angılarık
tüyüldüle.
   Demokratiya, demokratiya... Bar edile igi zamanla va. Esimdedile. Har
kim, kuyruğun kısıp, tamatam ne aytadı da ne eteme, degenley, közlerin anı
avzundan almay turğan zamanla. Endi va har kim kesi kesine tamata, baçama,
ol uğay ese – prezident okuna. Har kim sanga akıl üyrete, tap tüşgende va
açıtıp çimdiy turadıla.
   Vo tenglik, vo tüzlük!.. Da sora har kim manga teng bolup tohtasa,
hurmet-namıs kaydan çıksın? Aytçığız anı manga! Men bu sahtiyan şintigim bla
birge jamavat tengizinde tas bolup kalmazmamı? Ak şeker kara şayda
erigenley...
   E zaman a... Bar edi zaman. Uzunbel maşinam, keçe-kün demey, manga kerek
zatnı bosağama salıp ketiüvçü edi. Jaşırın tükençikden tatlı zatçıklanı han
savğalaça keltiriüvçü zaman... Namıs da anga köre edi. Ol hojanı
tavruhunlay...
   Tenglik... Tüzlük... Bıllay tenglikni ötmeginge sürt da aşa. Izından a
tüzlüknü koşun ayakğa kuy da sıra ornuna iç.
   Kalmağandı jaşavdan kıymat, kalmağandı. Bu haldan kutulur üçün, başımı
alıp kaçarığım keledi. Portugaliya’ğa ne da Bangladeş’ge. Alay anda da
işlerge kerekdi deydile. Menden a endi ne hayır. Men bilgen – alay et, bılay
et, degenley, onov etip turğan edi da, anga da «administrativ-komanda»
degenni aytıp, eşigibizni japhandıla, jarık künübüznü karangı etgendile.
Karangı zindannga tüşer ese başları.
   Da sora men, onov eterge dep jaratılğan insan, başha zatha kalay
üyreneyim?
   E, şuyohlarım, bılay ete ketersiz da, har neni da koyup, köksül sırtlağa
keterme da kalırma. Sora turursuz alay. Men a, ızımdan kelip, kuçaklap,
köküregimi jibite tilesegiz da kaytmam.
   Kerti aythanıma, ollahiy, çestnoe slovo.

                                           İYESİZ  MASKE

   Başha bayramlaça bolmay, jangı jıl, ertteden okuna, kesini kayğısın
etdirgen bayramdı. Har üyür-üydegi bu bayramğa bet jarıklı tüber hıysapda,
koy, goguş, tavuk kesip, har kim kesini kolundan kelgença kurmanlık etedi.
Anı bla koymay, kuvançlı hant kanga kurar umutda bazarğa barıp, türlü-türlü
kögetle aladıla. Tap şo endi jaşap turğan jıl ne ahşı, ne oğurlu jıl ese da
– kelin allık, erge barlık da aslamında jangı jılnı boljal etip saklaydı.
   Jaşın üydegili eterge, Musa da ortada keleçile jürütüp, juvuk-ahluğa da
bildirip, ullu toy eter murat bla, jangı jılğa kelinni üyge keltirirge
boljal etgendi. Bek alğa kesi bla eki egeçden tuvğan Ahmat’ha bildirgendi.
   Ahmat bek kuvanıp, ne jumuşun da koyup, kelin kelginçi okuna, kolundan
kelgen boluşluknu eterge, jolğa atlanngandı.
   Da atlanmay ne etsin? Sağış etseng, eki egeçden tuvğandan tatlı ne
bardı? Burungula boş aythan bolmazla «Eki egeçden tuvğan joluksa, kün tohtap
karaydı» dep. Bügün ıyıh kün bolğanındanmı bolur, oğese har kün sayındamı
bılaydı, Allah bilsin, avtostantsiyada asırı köp adamdan – kökge athan tıyak
jerge tüşmezçadı.
   Ahmat jalınıp, kesi sıyın kem etip ne bek küreşse da, kassir bilet
berirça aytmaydı. Bütün da avtobusdan tüşgenley, bir sarı maske mırhıkça
tağılıp, adetli ongun alıp, ayaklarına çulğanıp, erkin atlarğa koymaydı.
   Ahmat, koluna bir çıbık kibik alıp, maskeni kıstarğa da bir küreşdi.
Alay maske, Ahmat çıbıknı örge kötürse, bavuru bla jerge japlanıp, ne
katıjürek adamnı okuna jazıksındırırça, kuyruğun kımıldata, karıuvsuz
sınsıydı. Sora bolmazın angılap, kolunda çıbığın da bir janına sızıp, şopur
biletsiz mindirirmi degen oyum bla, Tırnıavuznu avtobusunu katına janlap
tohtadı.
   Koluna bir kağıtın da kısıp, şopur mıyık tübünden küle, Ahmat’nı tanığan
halda katına kelip, imbaşına da kolun salıp: «Alan, eşegi ölgen tavluça, ne
mudahsa»,– dedi.
   Ahmat, esde-busda bolmay turğanlay, sorulğan soruvğa, bir kesek
abızırap: «Ollahiy, karındaşım, Bıllım’ğa barlığem da, bir da bilet
tapmayma»,– dedi. Şopur köp sağış ete turmay: «Oy üyünge ahça javğan, ol
degening nedi? Biletsiz minese dep, bu İkarus çoçurmu deyse? Art janın da
korka eseng, tüz allına barıp okuna bir olturçu».
   Alay bla, Ahmat’ha şopur igi köl bergenliginden, ol, avtobusha kirip,
allında boş şintikge tavkel olturdu. Avtobus adamdan, sirnek topça, tığım
tıkmadı. Şopur, nögerin tas etip izlegen jolovçuça, avtobusda adamlanı
közlerine ençi-ençi türslep karap, «allına bıllay bir basınmay, biraz
artharak barığız» dep, jol köl aldı.
   Şahardan çıkğanlay, bir bek kıyın, avur jük jüklerge kıymatlı, eki
erkegırıuv kolan tıyaknı köndelen tutup avtobusnu tohtatırğa umut etedile.
Alay şopur alanı allarına bir sirnek topnu bırğap, katları bla suhu ötüp
ketedi.
   Ahmat’nı, janında olturğan, jol nögeri subay sanlı, kara şilli
tişirıuvdu. Anı bet oramına eslep karasang, «Allahutaalâ burunlanı
üleşgende, mınga bir kesek çomartırak bolğanı hakdı» der eding. Tizginin tap
jıyğanlıkdan, bu şarayıbı közge artık bek urunmay ese da, kesi da terezege
karap, hazna kişige köz-kaş bermey keledi.
   Ahmat’nı sol janında olturğan eki tişirıuv, avtobusda keslerinden sora
kişi olturmağança, tap art şintiklede da eşitilirça, hapar aytıp keledile.
Tişirıuvla biri-birini atların aytıp söleşgenlerine köre, Ahmat’nı katındağı
– Aminat, tereze katındağı va – Tavjan’dı. Eşta, bilgen Allah’dı, alay
Aminat kulakdan begirekçadı. Tavjan söz aytsa, Aminat kolun da kulağına
çolpu salıp, aythan sözün Tavjan’nga jangıdan kaytartadı.
   Şopur, Çegem’ni ozup bara, guzaba etip, kolların kün batışha sildegen
eki adamnı da mindirdi. Baksan’nga jete, biyağı tazirçile avtobusnu
tohtatırğa umut etedile. Kaydam! Şopur alağa da artık ullu es burmay, biyağı
sirnek topnu atıp, ozup ketedi. Şopurnu, eki kere da, jolda adamlağa sirnek
top sızğanın eslep Aminat jingirigi bla Tavjan’nı kabırğasına katılıp: «E
katın, Tavjan! Bu jolda süyelgenlege, bitev barına da, ne sirnek kıtlık
jetgendi» dedi. Tavjan Aminat taba burulup: «Alağa sirnek kıtlık jetmegendi,
ahça kıtlık jetgendi» dep juvapladı.
   – Tohta, e katın, ala alay bökem adamla, tört sanları sav bolup
turğanlay, işlemey, jolda süyelip sadakamı jıyadıla?– dep sordu Aminat.
   – Ket-ket, e katın, sen kerti okuna çiy teli köreme. Hav sanga jıyadı
deydi – ala tazirçiledile, avtobusda biletsiz adamla üçün söz jetmesin dep
şopur sirnek topnu içine ahça salıp alanı ülüşlerin sızadı.
   – E katın, Tavjan, bu duniyada sen bilmegen bir zat bolmaz, anı va
kaydan bilese?
   – Da sen da, közüngü kısıp aylanmay eseng, bıllay bir jol jürügeningde
alay bir zatnı sezerge va kerek eding.
   Baksan GES-den başlap Zayukova’dan ötgünçü assırı köp adam tüşüp bla
minngenden, avtobusda bir tınçlık taphan adam körünmeydi. Alay Janhotiya’ğa
jeterge, ne da bolsun, tüşgen-minngen da, öre turğan adam da kalmay, bir-eki
şintik da boş boldu.
   Ahmat’nı kulağına, adamla lahoru bla, avtobus tavuşdan biline-bilinmez,
it sınsığan tavuş eşitiledi. Eslep karasa, şopurnu janında ornalğan şintikni
artında, tüz eki atr ayağına çögelep, bir jartı aşalğan goguşnu da allına
salıp, ol Nâlçik’de, Ahmat’nı ızından kalırğa unamağan maske. Ahmat
kesi-kesine iynanmay, assırı amalsızdan, eki kolu bla közlerin uvup, sürtüp
küreşedi.
   Tüz maskeni körgenley okuna, bir ullu kavğa çığarığın jüregi bla sezip,
terlegenleri, burçaklaça, mangılayından tobuğuna töngereydile.
   Maske avurluğun eki al ayağına keziüv sala, çarişde kesin tıydırmağan at
kibik, bir goguşha, bir Ahmat’ha karap, «kesimi ülüşümü aşağanma, bu
kalğanın a sanga honşuluk eteme» degença süyeledi.
   Ahmat kaşın-başın tüyüp, juhun kıyık etip, maskeni kesinden izgiltin
eter madarla izleydi. Bütün da kesine es burğanın eslegen maske Ahmat’nı,
but ortalarına kirip, iynaklarğa küreşedi.
   Ahmat ne eterge bilmey, amalsızdan, katında olturğan tişirıuvnu uşak
nöger etip, esin maskeden bölür umutha kiredi. Ahmat’nı ne aythanın
angılamay janındağı tişirıuv, javun javarnı allında bulut basıp, kök
jaşnağança üsüne aylanadı. Alğa Orusça: «Çto tı meleş!» degenni, ızı bla
dağıda bir eki söz koşup, sora artta va betine karap: «Ol maka közleringi,
ömürde adam körmegença, manga nek araltasa, aralıp kallık» dedi.
   Alaysız da, ongu kurup, ne eterge bilmey turğan Ahmat’nı, bu tişirıuv da
bılay etgenine sanları tüşüp, amalsızına kaladı.
   Bılanı bu davurlarına kölü ketgen Aminat, maskeni eslep: «O-ho, da seni
va aman tüyüldü da jaşavung, tartırğa bir zatıng bolsa edi, kabarğa juk
izlep kıynallık a tüyüleng, bir Allah».
   Andan, avtobusda adamla bir avuk zamannı avtobusnu içi kars-külkü
lahordan toladı. Ay alay bir zamanda, allay goguşnu iyesi tabıladı deyse,
bilgen Allah’dı, bu bazardan uğay, kaydan ese da, ullu karğış etgen okuvnu
boşap kelgen adam bolur edi ansı, munu karğış sözünü ayağında söz bölümleni
bir birge keliştirgenine es bursang – ne zakiy nazmuçu da suklanırçadı
dereng. Otluk taşdan çıkğan jiltinleça, avzundan karğış sözle çığa kelip,
çuruk tabanı bla maskeni uralğanıça uradı. Maske bir da bolmağança açı
sınsıp, kesine boluşluk izlep, sekirip Ahmat’nı eki ayak arasına kiredi.
Ekinçi da ururğa umut etgenley, Ahmat katınnga çırmav bolup koymaydı.
   Allay katın aylanadı deyse Ahmat’nı üsüne: «Sen bolursa endi manga goguş
satıp allık, üyüngü bu maske saklap kallık!»
   Oy ne aytadı, ne koyadı deyse. Ahmat bu maskeni bügün bolmasa
körmegenine ant eterge küreşgenligine anga hazna kişi tıngılamaydı. Tıngılap
turğan şopur jaş mından arı bolmazın bilip, avtobusnu tohtatadı da: «Men
munu avtobusha mindirgenimde birgesine iti jok edi» dep ullu ant etedi.
Şopur alay köl bergenden sora, Ahmat apçığanın koyup, avtobusda adamlağa
burulup: «O, jamavat, bügün bolmasa men bu maskeni tuvğanlı bir kere da
körmegenime Allah bla ant eteme, iynanığız. Alay bolsa da, eter hilisin
boynuma alama» dep, Nâlçik’de maskege kalay jolukğanını haparın halkğa
tolusunlay angılatdı.
   Sora alayda, bir aksakal kart kişi avtobusnu ortasına çığıp:
«Allah-Allah! Bu duniya kertda ne amanına ketgendi. Bu jangız kanatlı üçün
bir birni kesesiz da, talanngan. Men jaşağanlı, şo endige deri, adamla itni
saylavçu edile, ma bügün a, kesi közüm bla, havle it, başhaladan igilik
bolmazın angılap, kesine boluşlukğa adamnı saylağanın da kördüm, toba-toba».
   Goguşnu iyesi, kartnı tanıp, ullu uyalğan halda, atın jaşırıp:
«Topalay’nı atası, ölgiyem andan ese, sen da mındameng? Ket meni avzum
kurusun, ne bek janıngı kıynağanma»,–       dep, kelip jerine olturdu.
   Tügel, Bıllım’da tüşer jerine da jetginçi, Ahmat şopurdan tilep,
avtobusnu tohtatdırdı. Sora «jayav kelseng da bıllay bir kıynallık
bolmazeng» dep hak alırğa unamağan şopur bla da ullu davlaşmay, avtobusdan
tüşdü. Maske da Ahmat’nı ızından sekirip tüşüp, ullu hıli etip, Ahmat’nı
allında şarayıplı bolğanın boynuna alğança bavur uzununa soylanıp, eki
kulağın da jumup, başın da eki al ayağını üsüne salıp, çırtta kımıldamay
jatadı.
   Ahmat avtobusdan tüşgende, biyik minarağa bashıç bla aşığa çığıp, soluvu
igi aylanmay, minaranı başında va erkin soluğança, Bıllım’nı ayazlı havasın
kızğana jutup, bir kesek süyelip, maskeni kesi taba çakırdı. Maske örge
turmay, jerge bavurlanıp bir kesek kelip, andan juvuk barırğa bazınmay,
biyağıça jumulup kar üsünde jatadı. Dağıda Ahmat iynaklap jumuşak
söleşgenden sora, kuyruğun da oynata «ne etseng da boy salama» degença,
ızından atlanadı.
   Bıllım’da toynu da kızdırıp Ahmat Nâlçik’ge üyüne kaythanda, maskeni
birgesine alıp kaythandı dep haparlay edile Bıllımçıla.

   JAĞAFAR  TOKUMAYEV

                                           KÜLKÜÇÜ  ÇONAY
                                                   (ÇAMLA)

                                           KET, ALLAH KURAMASIN

   Bir erttenlikde Çonay’nı katını bazarğa kuvulup ketdi. Köp da turmay, ol
jilâv-sıyıt etip, ızına kaytıp keldi. Çonay’nı ahı ketdi:
   – Ne boldu, katın?! Ne palah keldi üyünge?
   – Oy, men harip, men jarlı... Jığılıp, iyegilerimi sındırğanma. Bu kolum
buvunundan çıkğandı. Başım da teşilgendi...– dep jilâmsıradı katını.
   – Ket, Allah kuramasın seni. Men a açhangı urlathan sunup korkdum,– dedi
Çonay, mıyıkların öhtem bura.

                                           NE  ZAT  İÇESE?

   Kabak eşik kağılğanın eşitip, Çonay üyünden çıkdı. Arkasında da avur
artmağı bla tışında birevlen süyelip tura edi.
   – Kimse, ne kerekdi? – dep sordu anga Çonay.
   – Uzak jolovçuma. Suvsapdan ölüp kalama...
   – Ne zat içese?
   – Ne da bolsun... suv, ayran, boza, gumul, süt... – dep jalbarındı
jolovçu.
   – Boş sanap küreşese. Bir zat da jokdu, – dedi Çonay.
   Jolovçunu açıuvu tutdu.
   – Da sora ne atangı başına sorasa ne zat içese dep?
   – Sanga ariuv körünür üçün.

                                           OLLAHİY, BİLMEGENME...

   Çonay oramda sazbet bolup aylanngan bir şağıreyine tübep:
   – Allah,Allah, beting-kutung da ketip, ne aman bolğansa. Avruğan işmi
etese? – dep sordu.
   – Da avrumasam, bılaymı bolluğem? Bôlnitsada tört ay jatıp çıkdım da,
ölemeden-kalamadan bolup. Aş ornumu jartısın kesdile, butuma operatsiya
etdile, öpkelerime da uzalğandıla. Sen a keng adamım tüyüleng. Bir sora da
kelmegense,– dedi ol, kölkaldı bolup.
   – Ollahiy, bilmegenme ansı, barmay kalmazem. Allah aytsa, ekinçi jol
allay işing bolsa, barırma,– dep japsardı Çonay şağıreyin.

                                           KIZIMI  BERLİKME

   Bir jol Çonay’nı iynegi tas boladı. Ol anı izley ketip, tabalmağandan
sora:
   – Kim iynegimi tabıp kelse, kızımı anga berlikme! – dep hapar jayadı.
   Konşu elden bir çörçek jaş anı eşitip, Çonay’nı iynegin izley çığadı. On
künnü içinde ol tavlanı, ağaçlanı kıdırıp ketip, iynekni tabadı da, anı
Çonay’nı allına sürüp keledi.
   – Allah, Allah, Çonay, seni iynegingi izleyme dep halek boldum. Endi
sözüngü toltur. Kızıngı ber,– deydi ol.
   – Da, gakkıbaş, meni kızım bolmağanın bilmeymise? – dep juvapladı anga
Çonay.
   Aldanngan jaş eline mudah bolup kaythan haparın aytıp külüvçüdüle
adamla.

                                           MANGA  BORÇLUDU

   Kesine ertteden okuna on tümen borçlu bolup turğan bir şağırey adamnı
kıyın avrup turğan haparın eşitedi da, Çonay anı üyüne baradı.
   Eşikden kirgen Çonay’nı körgenley, savsuz közlerin jumdu.
   – Savsuz bolma, janım,– dey, Çonay anı unduruğunu katında şintikge barıp
olturdu.– Ne bolup kaldı sanga bıllay bir? Ne zatıngdı bek kıynağan?
   Savsuznu katını Çonay’ğa:
   – Sözüngü boş koratasa. Anı kulakları da begitilgendile, tili da
tutulğandı,– dedi.
   – Ey-a, üyünge,– dep, Çonay katı jarsıdı. – Ne tapsız boldu, ne tapsız
boldu... Ahıratha borçlu bolup barğan igi tüyüldü. Kuran bla okuna ol bek
ullu günahha sanaladı.
   – Meni erim kişige da borçlu tüyüldü.
   – Manga borçludu.
   – Kallay bir? – dep, savsuznu katını jaratmay sordu.
   – Alğa on tümenimi alğan edi, anı ızından on jeti, dağıda altı tümen bla
beş som, andan sora va...
   – Ol ne sandırağanıngdı, Çonay?! – dep, savsuz başın jastıkdan suhu
kötürdü.– Men sanga jalan da on tümen borçluma.
   – Oho, anı esingde tuta eseng, alıka hatang jokdu,– dep Çonay çığıp
ketdi.
   Haparğa köre, savsuznu katını ekinçi kün okuna Çonay’dan alğan borçların
ızına kaytarğandı deydile.

                                           SEN  JUK  ANGILAMAYSA

   Çonay tirmençi bolup işlegeninde, har tirmenlik alıp kelgennge:
   – Antım, halknı mirzevün tarta, kesimikin tartırğa zaman tabalmay
kalğanma,– dep tırman etip bolğandı. Tirmende tış adam kalmağan zamanda,
katını anga:
   – E kişi, tartırğa bir bürtügübüz da bolmay turğanlay, sen har kelgennge
alay nek aytasa? – dep sordu.
   – Sen juk angılamaysa. Alay kibik aytmasang, biz alanı kıyının aşap
jaşağanıbıznı sezip koyarıkdıla.

                                           SÜDDE (MAHKEMEDE)

   Çonay işlegen kombinatda tamataladan biri ulthaçılık (rüşvetçilik) bla
tutulup, südge tüşdü. Kollektivni atından, anı koruvlarğa jamavat ökül etip,
Çonay’nı jiberdile.
   – Ulthaçığa üç jıl berirge kerekdi,– dep prokuror (savcı) südge kesini
oyumun aytdı. Çonay anı bla kelişmedi.
   – Bağalı prokuror em da bağalı sûdya (hakim),– dep Çonay sözün ullu
adeplilik bla başladı.– Südge tüşgen adamnı kuru aman işin körüp koymay, anı
igiligin da köre bilirge kerekdi. Bügün bılayda südde olturğan adam üç jüz
som ultha bla tutulğandı. Anga anı üçün süd etesiz. Alay bu, siz sunngança,
barıp tohtağan osal adam tüyüldü. Bizni kollektivde ol namısı, sıyı da biyik
darajada bolğan, taza niyetli kullukçuladan biridi, anı koruvlarğa dep bügün
beri kelgenime men öhtemlenngen eteme. Nek desegiz, men anı ahşı tanıyma, em
da anı üsünden siz bilmegen alamat şartlanı bileme. Söz üçün, ol birinçi
kere bir ming bla eki jüz som ultha alğandı. Siz anı bilmeysiz. Ekinçi kere
– jeti jüz som alğandı. Andan haparığız da jokdu. Üçünçü kere va beş
jüzçüknü kımğandı. Anı da bilmeysiz. Törtünçü kere va üç jüz som alğan edi
da, anı va bilesiz. Endi kesigiz sağış etip körügüz: ol ulthanı azdan az
alıp barğandı.
   Bu şart a – anı tüzeleden tüzele barğanın, akılını ösgenin, çıntdı
adamlığın belgileydi. Men sizden ol zatnı esge alırığıznı tileyme.
   – Oho! – dedi prokuror, beti türlenip.– Anı esgs almay a. Men munu jalan
da bir ultha alğan sunup turğanma ansı, bu va ertteden üyrenngen börü köreme
da. Mınga on jıldan az berirge jararık tüyüldü!
   Eşigimi japdıng degença, ulthaçı ökülge mugurayıp karadı.
   – Da men ne eteyim, bıla meni angılamadıla,– dep, Çonay imbaşların
jıyırdı.

                                           SÜYMEKLİK

   Katını bir jol Çonay’ğa:
   – Talay jıldan beri birge jaşaybız, alıka sen manga «süyeme» degen söznü
jangız bir kere da aytmağansa,– dedi, kölkaldı ete.
   – Da ötürük aytmazğa antım bardı,– dep juvapladı Çonay.

                                           OSAL  ADAM

   Çonay sıra (bira) sathan jerde işlep boladı.
   – Krujkanı jartı kuyup nek berese,– dep, sıra içerge kelgenleden
birevlen Çonay’nı üsüne alındı.
   – Alan, sen kim eseng da, kesingden başhanı süymegen bir osal adam
köreme,– dep Çonay anga kıçırdı.– Oçeredni (sıra – kuyruk) körmeymise? Har
krujkağa tolturup kuyup barsam, kalğanlağa sıra jetmey kallığın bilmeymise,
gakkıbaş!

                                 ZAKONNU  BUZARĞA  JARAMAYDI

   Çonay militsiyada (polis) işlep boladı. Bir ingirde ol parkda nizamğa
kararğa çığadı. Ol anda aylana turğanlay, bir jaş tişirıuv jilâp, anı allına
çabıp çıkdı.
   – Joldaş militsiyoner, ol anda kaçıp barğan ekevlenni ızlarından
kuvuğuz. Ala busağatçıkda meni kolumda sumkanı sıyırıp, alıp baradıla. Bügün
alğan zarplataçığım da anı içindedi. Tileyme, terk! Kutulup ketedile...
   – Zayavleniya (dilekçe) jaz,– dedi Çonay sabır halda.
   – Ne zayavleniyadı ol?
   – Alanı tutar üçün manga osnovaniye kerekdi.
   – Da men sanga zayavleniya jazıp berginçi, ala dump bollukdula.
   – Ala dump boladıla dep, men zakonnu buzallık tüyülme. Zayavleniya jazıp
berseng, anga köre madar eterge küreşirbiz.
   Çonay’dan hayır çıkmazlığın sezip: «Boluşuğuz, boluşuğuz!» – dep
hahaylay, tişirıuv uruçulanı ızlarından kesi kuvuldu.

                                           KELEÇİLİK

   Çonay bir ingirde, sakalın da ariuv jülüp, omak da kiyinip, bir
şağıreylerini üyüne bardı, üydegile anga, adetdeça, juvuk bol aytıp
olturtdula.
   – Da, ayıp etmegiz, men bu sıylı ingirde sizge boş kelmegenme.
Ata-babalarıbıznı «keleçige ölüm jok» degen akıl sözlerine iynanıp, ahşı
umutlarım bla kelgenme.
   Anı eşitgenley, üydegile sağaydıla. İçlerinden kuvanıp, Çonay’ğa jarık
boldula. Üy tamata karap-karağınçı tavuk orundan ullu, kızıl horaznı
çığartdırıp, anı soydu. Bılanı erge çıkmay, üyde kalıp turğan jangız kızları
bar edi. Anı tilevçüle tabıldı ese dep, üydegileni kuvançlı etgen da ol edi.
   Çonay’nı haparına da tıngılay, anı bek sıylı konaknıça sıyladıla.
   Aşap-içip boşağandan sora, Çonay aytdı:
   – Jaş ahşı tukumnu ulanıdı. Ne akıldan, ne sıfatdan kem jeri jokdu.
Jaşav kolayın a aytır kereklisi da jokdu. Irıshısı köpdü. Okuvçuğu da bardı.
Atası, anası da namıslı adamladıla. Allah kesi köredi, juvukluknu kabıl
etsegiz, eki janına da ol bek oğurlu iş bollukdu. Meni kızımı allay jaş
tilese, kesimi fayğambar sunarem, antım. Alaydı da, meni da jerge
karatmağız, ırazılığığıznı berigiz da, barıp, kuvançlı haparnı aytayım...
   – I-ı, Çonay, ol kimdi?.. Bizni kıznı kimge tileysiz? – dep sordu üynü
iyesi, kiyevlüknü atın, tukumun eşitirge aşığıp.
   – Sizni kıznımı? – dedi Çonay seyirsinip.– Sizni kıznı mem kişige da
tilemeyme.
   – Sora va ne hapar ayta turasa sen?
   – A-a,– dep küldü Çonay.– Kaşhabaşlanı Omar jaşına katın aladı da, kelir
ıyıkda ol meni kelişim eterge kelinligini üyüne keleçilikge iyerikdi. Men a
şöndü jarav ete aylanama, barğan işimi bılay, tıngılı kurap kaytırça.

                                           KİM  KİMNİ  ALDAĞANDI?

   Çonay bufetde işlep boladı. Bir erttenlikde, ol bufetni açhanlay,
muştuhul bolup, arı törtevlen kirdi.
   – I-ı, marja, biz aşığıuvlu jolovçulabız. Eki konyak ber, savğağa
eltirik edik,– dedile.
   – Sağat onnga deri içki satarğa erkin tüyülme,– dep, Çonay unamay
tohtadı.
   – Ay, üyünge, bılay karağanda oğurlu adam körünese, hater et. Bir
sağatdan bizni samolôtubuz (uçak) ketgen etedi. Aylana, jürüy kelgen
duniyada bir jerde biribizge tübep kalsang, hayırıbıznı körürse,– dep
jalındıla jolovçula.
   – Kallay birden ketedi deysiz samolôtuğuz?
   – Bir sağatdan!
   – Joluğuz alay kıstav ese ne eterikse, boluşayım,– degenni aytıp, Çonay
eki konyak şeşanı kağıtha çörgep, alağa berdi.– Tileyme, adamğa
körgüztmegiz. Bu zat üçün meni işimden kıstarğa bollukdula.
   – Bir da korkma,– dep jolovçula bufetden terk çığıp ketdile.
   Bir sağat çaklı zaman ozğandan sora, ala törtüsü da bufetge kaytıp
keldile da:
   – Ey, sen bizni aldağan etgense, julik! Şeşalanı içinde konyak uğay, çay
bar edi,– dep, Çonay’nı üsüne alınıp tohtadıla.
   – Kim kimni aldağandı, ı? – dep, Çonay da katı açıuvlanıp, alanı
üslerine aylandı.– Siz bir sağatdan samolôtubuz ketgen eterikdi degen edigiz
da? Nek ketmegensiz, aferistle! Siz aldağansız meni!

                            «MUNU  BILLAY  BİR  NE  KUVANÇI  BARDI?»

   Çonay kesi ömüründe birinçi kere ahça-hapçuk lotereyadan üç bilet satıp
aladı. Bir jol işine kelgeninde, adamla tirajı bolğan gazetni da ortağa
salıp, loterey biletlerine karay turğanların kördü. Kesini biletleri esine
tüşüp, ol da barıp alağa koşuldu. Alğa karağan eki bileti boşuna ketdi.
Üçünçü bileti va «Jiguli» avtomobil kıtdı. İşçi nögerleri anı tögeregine
basınıp, kuvanıp alğışladıla.
   – Munu bıllay bir ne kuvançı bardı? – dedi Çonay, mudah bolup.– 60
kapegim zırafına ketgenin körmeymisiz...

                                 BUMUDU  BİRİNÇİ  BOLĞANING?..

   Çonay jıl sanı jetip, birinçi klassha bardı. Bir jol ol şkoldan:
   – Ata, oy ata, men klassıbızda birinçi bolğanma! – dep, üyüne kuvanıp
keldi.
   – Oy, aperim! – dep, atası anı koynuna alıp iynakladı.– Men seni
tengleringi arasında birinçi bolluğungu kağanak zamançığıngdan okuna sezip
turuvçu edim. Körgüztçü alğan bağangı.
   Çonay atasını koynundan tüşüp, arıksuv, gitçe kolçukları bla
portfelinden dnevnigin çığarıp, alğan belgisin atasına körgüztdü. Atası
dnevnikde kızıl şakı (mürekkep) bla salınngan ullu 1-ni körüp, kaşların
tüydü.
   – Bumudu seni birinçi bolğanıng?
   – Hav, ata. Kalğanla üçünçü, törtünçü, beşinçi bolğandıla. Men a...

                                      SANAY  BİLİRGE  KEREKDİ

   – Ata, ol jol «bir» alğanıma ırazı bolmağan eding da. Ma endi «beş»
aldım,– dep, Çonay şkoldan üyüne kuvanıp keldi.
   – Aperim, ma alay ete tursang, biz ekibiz ullu şuyohla bollukbuz,– dedi
atası jaşına.– Sen «beşlege» okusang, manga da mahtavdu. Akıllı atadan
akıllı jaş tuvğandı derikdile adamla. Angıladıngmı?.. Tutçu beri, «beşingi»
bir köreyim.
   Çonay portfelinden eki defterin da birden çığarıp, atasına berdi.
   – Ma, kara.
   – Eki «beşmi» alğansa?
   – Uğay... bir beş.
   Atası defterni açıp karasa, anda va «2».
   – Da, bu «ekidi» da?
   – Birsi defterge da kara.
   Atası arı karasa, anda va «3».
   – Kayda «beşing» a?
   – Tergey bilmeymise? Ekini üçge koşsang, nença boladı?

                                           JANSOH’NU  BÖRKÇÜKLERİ

   Şabaz har zamanda da tizgini jıyılğan, kirsiz masterskoyçuğunda (atelye)
olturup, aşıkmağanlay, börkçükleni biçe, alanı tige turuvçudu. Ol beri jumuş
bla kelgenle bla bezirerge öç boluvçudu. Alanı kimine çam aytır, kimi bla va
jaşavnu üsünden kölü bla uşak eter. Elde, duniyada bolğan jangı haparlanı
süze, har künün işde alay ozduradı. Anı işi va bir zamanda da az bolmavçudu.
   Şabaz’nı bitev el tanığança, ol da elde bitev adamlanı ata-babalarına
deri biledi. Har kimni adamlığına köre, anga bağa biçedi. Jüregi bek
jarathanlanı erkeletedi, bağalı da köredi. İşlerge erinip, aç-jalanngaç
bolğanlanı, kızğançlanı, buzukçulanı va körüp bolmavçudu. Alanı jumuşların
da süyüp almavçudu. Şabaz’nı allaylanı biri bla bolğan işi meni esimden
bügün da ketmeydi.
   Bir jol masterskoyğa kızğanç Jansoh eltir (börklük teri) alıp keledi.
Karaldım-mor körpeleni jayıp, adamlağa da körgüzte:
   – Şabaz, mından bir börk et, köpden beri bıllay taza körpege seni kolung
tiygen da bolmaz,– dedi mahtanıp.
   – Eterbiz, janımı kıyırı, nek etmeybiz.
   – Eki va çığarıkmıdı?
   – Eki da çığarıkdı!
   – Üç a çıkmazmı? – dep Jansoh arsarlı sordu.
   – Üç da, tört da, beş da çığar, etseng,– dep, sabırlığın buzmay, juvap
berdi Şabaz.
   Jansoh börkçünü sözün çam etgenmi sundu, oğese kerti da allay bir
boluruna ırazımı edi da:
   – Hazır a nellây birden bollukdula? İ, marja, ongung bar ese, terkirek
et,– dep, eşikge buruldu.
   – İşim a köpdü, alay sen bek aşıkğança körünese da, bir ıyıkdan kelirse.
   Jansoh, işi alay tap kuralğanına kuvana, börkçünü hakın alğa okuna tölep
(ol, bayam, börkle artda bağa bolup kallık sunngan bolur edi), üyüne kuvanıp
ketdi.
   Zaman terk ozdu. Jansoh bir ıyıkdan kelse, Şabaz’nı stolunda biri
birinden gitçe beş börkçüknü körüp, seyirge kaldı. Jansoh avuzun açhınçı,
börkçü:
   – Juvuk bol, Jansoh, kel marja, ma börklering da hazır bolğandıla,– dep,
ışarıp, keltirip, beşisin da allına saldı.
   Jansoh közlerin jandırıp, Şabaz’nı betine karadı.
   – Alan, Şabaz, bu nedi? Men bılanı ne eterikme?
   – Jansoh, Allah üçün, keçginlik ber, bir eltirden beş börk
tikdirtgeningde, sen alanı ne eterikse dep sorurğa unutup koyğanma,– dedi
Şabaz.

                                           JORĞA  JANSOH

   Bir jol Jansoh oram bla örge kele, anı allından konşu tişirıuv çıkdı. Ol
Jansoh’ha türslep karap, külüp, bılay aytdı:
   – E jaş, kesingi tanıp, jürüşüngü va uşatalmay turama. Jansoh, butungumu
avruthansa, bügün kalay ese da başhaça atlaysa.
   – Ollahiy, Kanitat, bek tüz eslegense. Avruğanım-sızlağanım da jokdu.
Elde kesing tanığan kullukçularıbızdan birini jorğa jürüşüne üyreneme dep,
üç künden beri başıma aman kün kelip aylanama.
   – Da, harip, Jansoh, kartlığıngda jürüşüngü alışıp a ne etese?
   – Bilseng a! Tavlulanı «başda akıl bolmasa, ayaklağa kıyın boladı» degen
nart sözlerini tüzlügün kesi başımda sınadım,– dep, Jansoh, kişenlenngen
etgença, çalliüv-malliüv etip, arbazına buruldu.
   Kanitat konşusunu bu kujur halına seyir etip, ızından igi kesek karap
turdu da, küllügün tıyalmay:
   – Oho, Jansoh, ol akıllı sözleni mağanalarına tüşünalğan eseng, kıyınıng
tas bolmağandı,– dedi.

                                           KABIR  TÖBELE

   Kabırlağa uşamağan topurak töbele. Bıla kabırladıla dep, kişi da
aytallık tüyüldü. Alay ol iş kaçan bolğanın elde bek kart Samey da bile
bolmaz. Kim ese da kaza kelgenley, adam süyekle çıkğandıla dep a hapar
jürüydü. Bir kavum adam aythan kerti ese, töbeleden ov-şav tavuşla çıkğanın
eşitgenbiz degenle da bardıla. Elni halkı har zatha birça iynanıp da
kalmaydı. Anga köre, ol haparğa iynanmağan, iynanngan da bar...
   Kabır töbele Teren kol’dadıla. Kol a gitçe elçikni ekige böledi. Kündüz
okuna sabiyleni kolda oynap körmezse. Ullu adamlada okuna keçe koldan öterge
korkğan etebiz degenlege tüberge bollukdu.
   Küz artı edi. Künle jılı. Ne iş eterikge da taza tap keziüv. Katın
alğan, erge barğan – andan ullu iş a kaydan tabarıksa? Alaydı da, katın
alama, erge barama degen ol işin küz artında etedi. Malla semiz, elni
adamlarını aslamı elde, uzakdan kelebiz degen konaklağa da tınç – jolla
kurğak, buz, kar da jok, maşinala çırmalmay kelirça.
   Alaydı da, Gonaytı’nı jaşı Çonay katın keltirgeni ellilerine, uzakdağı
juvuklarına da terk jayıldı. Gonaytı’nı arbazına konakla keledile, ketedile.
Bügün Çonay’nı kurmanlığın aşatıp, kesin da boluşdan çığarıp, kartlağa tuvra
eterikdile.
   Uzakdan kelgen konaklanı içinde omak kiyimli bir ayırma adam eslenedi.
Atlağanı sayın başlı çurukları da jır-jır ete, kızıl şinli, tögerekbet kişi,
kesin goguşça köpdürüp, salamlaşhan bolsa da, sansız, süymey salamlaşadı.
Nege ese da büsüremegeni eslenip turadı. Bayam, stol artında ol süygença igi
jer jetgen bolmaz...
   Anı atı Jako’du. Kesi da şaharda çurukla tikgen fabrikada sklad tamatası
bolup işleydi.
   İngirde, toy bek kızğan keziüvde, tengleri Çonay’nı da ortağa alıp,
arbazğa kirdile. Çonay’nı boluş üyden alıp kelgenlerin köre, kobuzçu kız
kobuznu jarık sokdu. Jaşla, kızla da karsnı zıngırdatdıla. Toy katında da
bir kesek mıçıp, kelgenle japma tübünde olturğan kartla taba atladıla. Jaş
kavumnu tamatası «kaçhınçını» alıp kelgenlerin bildirdi.
   Karaydıla kartla Çonay’ğa. Bayam, bir çurum tabar umut ete bolurla.
Tabıp da ne çurum tapsınla? Başından ayağına deri import kiyimle kiyipdi.
Çonay a süyeledi, kalpağın da közlerine tartarak kiyip – anı bla kartlağa
namıs etgenin bildire. Çonay’dan  uzak bolmay, Çonay bla eki karındaşdan
tuvğan Jambo da süyeledi, kollarında da bereketli say tabağı bla. Tabakda va
eki konyak, üç arakı şeşa, sıylı hantladan da baş jartı bla javurun,
lôkumla, hıbırtla, eki-üç türlü halıva, konfetle...
   Kartla çurum tabalğan bolmaz edile. Bek tamata jerinden turdu:
   – Ay, kuru da bılay kele turuğuz! Bıllay işlerigiz köp bolsun! – dep
alğış etdi.
   – Sizni da jaşav bizden ayırmay, kuvançıbızda köp oltura turuğuz,– dey,
jaşlanı tamatası da aksakallağa namıslı juvap kaytardı.
   – Da, kalaydı da «kaçhınçını» savluğu? Sizni, kesin da bek kıynağanmıdı?
Kesin da kayda tutalğansız?
   – Kesi kıynalmağan ese, bizni kıynap etgeni bolmağandı. Ajaşıp kirgenme
dep, alma terekle tübünde olturup tura edi...
   Kartlada ışarmiş etgenle da boldula. Jaşlanı tamatalarına ahır soruv
soruldu:
   – Ekinçi bıllay iş eterge aytamıdı? Anı va sorğanmısız?
   – Uğay dep ant etgendi bıllay kıyın iş bla küreşmezge...
   Jambo’nu va terlegeni da eki jıyağı bla bara, avur tabaknı kötürüp
turğandan, kolları kırkılırğa jetgendile. «Oy, kurusun üyügüz!
«Kaçhınçı-maçhınçı» degiz da turuğuz... Ot tüşmegen ese alığız munu! Bu
hujuluk tabaknı kollarımdan!» – dep kıçırırğa azdan kalıp turadı.
   Ahırında tamatala, Jambo’nu sağışın angılağança, tabaknı anı kollarından
aldırdıla. Kartlanı şapası stakanlağa içgi kuyup, har kartnı allına saldı.
Ala va stakanların allarında süyelgen jaşlağa uzatdıla. Jaşla, ayaklanı
boşatıp, jangıdan kuydurup, kartlağa uzatdıla.
   Bu işni da boşalğannga sanayık.
   Endi bek ullu iş uzakdan kelgen konaklanı jaraşdırıuv edi. Har kim
arı-beri çaçılışdıla. Jako’ğa va Jambo bla Jambolağa barırğa tüşdü. Jako bek
tarthanın arbazda bildirmey tursa da, oramğa çıkğanlay sürüşüp, jolnu eki
janına kete başladı. Jambo anı koltuğuna kirip, ekisi da alay keledile. Jako
ayavsuz hapar aytadı. Jambo’nu va anga tıngılarığı kelmey, nek ese da kolda
kabırla esine tüşüp, korkarak keledi.
   Koldan öterge köp kalmay, Jako jol üsüne jatıp, kobarğa unamay tohtadı.
Bir kesekden a katı jol anga anasını kuv töşeginden jumuşak körünüp,
hurulday başladı. Jambo amalsızğa kalıp:
   – Jako, Jako! – dep kıçıradı.
   Eşta, eşta! Jako’nu söz angılar kayğısı jok edi.«Bu huppegi katış hudur
javarık üyüne, çelek bla içip turmağan ese, bılayğa jete kelgenley, mınga ne
boldu?» – dep, Jambo Jako’nu arlak süyredi. Bu hujuluk koldan terkirek
uzayırğa kerek edi. Jako’nu esirgenin da kolda jinleden, şaytanladan köre,
Jambo’nu terlegenleri barıp küreşedi. Jako kötürülalmaydı. Başlı sahtiyan
çurukları jolda sürkelgenley keledile. Alay kele keldile da, jerden karap
turğan temir çıbıkğa Jako’nu çuruk başı ilinip, ekisi da jolda uzatıldıla.
Jambo, beti da ketip: «Ol çaldiüv etgen a kim edi?» – dep, sekirip kopdu.
Hurjununda boş kallık sirnekleni tavuşu da janın aldı. Jako’nu şoşçuk tartıp
kördü. Temir çıbık ıçhınmaydı. Çuruk da teşilmeydi. Ol zatla Jambo’nu bütün
şaytanlı etdile. «Jako’ğa boluru bolğandı... Tuthandı ne ese da»,– dep keldi
da kölüne, kesimi da tutdurğunçu degença, kaçdı. Kayrı kaçhanın bilse va, ne
jarlı edi başı? Bara barğanlay, töbeleni birine abınıp, kıçırık da etip,
artha alay aylandı.
   Ol sağatha va Jako jatıp turğan jerge ekevlen jete kele edile. Temirçi
Mamay bla ağaç usta Temruka. Hapar ayta kelgenley, kabırla tabadan çıkğan
kıçırık ekisini da kulakların öre etdi. Eki kartnı da közleri, jipi suv
jutup barğan tananı közleriça jana, bir birden korka karaşdıla. Jako’nu
hur-hur tavuşu da igi eşitilip başladı. Alğa bir-eki atlam etsele, Mamay
Jako’ğa abınngan okuna eterikdi. Alay bir atlarğa okuna karıuv kayda deyse!
Ekisi da sir kathandıla da, jerlerinden tebalmaydıla.
   Mamay, Temruka da ne eterlerin bilmey turğanlay, Allah bilsin ne
bolğanın,– jinmi, oğese şaytanmı – kol tabadan hans tavuş etdirip birev
çıkdı. Ol zamançıkda Mamay, Temruka da el taba aylanıp kaçdıla. Alay Jambo,
jaşırak, jengilirek, ekisin da jolda ozup, Gonaytı’lağa alğarak jetdi.
   Alıka bir kavumla juklamay tura edile. Jambo’nu haparı eşitilgenley a,
juklağanla okuna ayak üslerine boldula. Adamla guzaba ete turğanlay, arbazğa
Mamay bla Temruka da jetdile. Ekisi da, biri jürek avuzundan tutup, biri da
soluvun aylandıralmay jığıldıla.
   Üyde va kadarnı ahşılığından – telefon. Gonaytı’nı üy biyçesi terk okuna
alğa militsiyağa (polis) – Jako’nu kol içinde kim ese da tutup jibermegenin,
ızı bla bôlnitsağa (hastane) arbazda eki savsuz bolğanın bildirdi.

Akkalanı Hakim
Mingi Tav Jurnal
No:2  Aprel – İyun  1985
135 – 136çı betle
                                           *                   *
       *

                                                          Ş E Ş A

   Emenden işlenngen avur stolunu artında Dolay, eki jingirigin stolğa
tirep, eki kolu bla avur başını eki janından katı kısıp, mudah olturadı. Anı
közleri keng açılıpdıla, alay ala har zatnı kirlenngen suvnu içindeça alay
köredile. Erttenlik künnü jarık közü va, Dolay’ğa açıuv eterge küreşgen
kibik, anı baştöben kaplanıp turğan akkalay çoyunnga uşağan sıydam kaşha
mangılayın jıltıratıp oynaydı. Mangılayını kızğanın sezedi Dolay, alay başın
bir janına tepdirirge küçü karımaydı. Alay avurdu busağatda anı başı.
Akkalay çoyunnu için korğaşinden toltursang da, tügel alay avur bolmaz. Sora
jüregini har tepgeni anı mıyısına kızğan şiş bolup çançıladı. Osaldı
Dolay’nı bügünngü halı. Tuvra bıllay palahha va bir da tüşmegendi anı akıllı
başı. Bu jol a ol tünene ingirde ne türlüsünden kallay bir içgenin okuna
bilmeydi.
   – Avru, jarıl! Çaçıl da kal, bügün ne künnge kallığıngı sağışın tünene
etalmağan eseng! – deydi içinden açıuvlu Dolay.
   Avur eşik, uzun sozup ğıjılday, akırın açıldı. Dolay ol tavuşnu
eşitgendi. Eşik açılğanın, kabinetge kim ese da kirgenin da sezip, alay arı
taba karar üçün başın kımıldatmay bolluk tüyüldü. Başın kımıldatır ongu va
jok.
   İgi kesek süyeldi Dommay, bosağadan içine atlağanlay tohtap. Dolay’nı
kün kızarthan semiz kaşhasın körgenley, anı esine bir zat kelip, ışardı.
Dommay ol haparnı aytıp meni da bir küldürgen edi, ol günah salmasa, men anı
sizge ayta keterge süyeme.
   Çalğını bek kızıuv keziüvü edi. Ahmat bla Azret, bellerin da soluta,
kuşhamiş terekni salkınına kirip, azık aşar murat etedile. Uzalsala, artmak
içinde et da jok, gırjın da jok. Eki sıra (bira) şeşa arlakğa töngerep,
arakı şeşa va artmak içinde tabıldıla.
   Ne aytır kereklisi bardı. Bolmağança açıuv tiydi jaşlağa. Alay eter
madarları jokdu. Birer stakan arakı, anı ızından a sıradan birer urtladıla
da, durula üsüne soylandıla. Tıngılavnu basıp igi kesek turğandan sora Azret
avaz berdi:
   – Alan, Allah üçün, kertisin ayt, tileging tolup kallıkdı desele,
busağatda Allah’dan ne zat tiler eding?
   Tengini ol aytıuvuna Ahmat az da sağışlanmay juvapladı:
   – Dolay’nı ol semiz başı tuzlukğa salınıp, allıbızğa tüşüp kalsın derik
edim.
   Bolsa da Dommay Dolay’nı semiz başından tansığın alırğa dep kelmegendi.
Jumuşu bardı. Anı sebepli uzakğa soza turmağanlay aytdı:
   – Dolay, salam aleykum! Bir da konak alır muratıng bolmaz deyme bügün?
   Kıynalırğa tüşse da, Dolay, başın az tepçitip, betin eşik taba
aylandırdı. Közü bla körüp tanımasa da, bosağa üsünde süyelgen Dommay
bolğanın avazından bilgendi. Kelgen konaknı aytıuvuna tiyişli konakbay sözün
aytır muratda, Dolay başın kol ayazlarından örge alırğa küreşdi, alay, ne
bazık ese da, boynu başını bügünngü avurluğun kötüralmadı. Avuzundan a ahır
da adam sözüne, ol uğay eseng, adam avazına okuna uşamağan bir kujur tavuş
çığıp kaldı.
   Dommay angılağandı Dolay’nı halin. Anı bılay kıynağan ne avruv bolğanın
da bilgendi. Nek kelgenin aythan okuna etmegenley ketip kalır muratha da bir
keldi, bolsa da, bir kelgenden arı, jumuşun aytmay koymadı:
   – Dolay, men sanga... Sen anda-sanda kabinetingde... bılay... tamağıngı
jibite turuvçung esime tüşüp... bir şeşa...– alay ayta, Dommay koltuk
tübünde ullu gazet çulğamnı birsi kolu bla örgerek kötürüp, bilegi bla
katırak kısdı. Şeşa degen söz olsağat okuna Dolay’nı közüne jarık keltirdi,
ol konağını koltuğunda çulğamnı da şart esledi. Andan sora va anı boynu da,
ne avur ese da, başın alay bek kıynalmay kötürür çaklı bir karıuv tapdı.
Tamağı, tili da igi es burup tıngılağan adam angılarça sözle kuraşdırır
mardağa keldile.
   – Bosağa üsünden nek aytasa jumuşungu? Öt da, ma bılayda şintikge
oltur,– dedi ol, kalın çars bashan karamın jütü eterge küreşe.
   – Uğay, Dolay, oltura tururğa zamanım azdı. Bir jumuş bla tebiregen edim
da, kelining... Boş, bir jarım litrçik şeşa...– Dommay biyağı çulğamnı
koltuk tübüne tabırak salıp kısdı.
   – Alan, sen tavlu kişi uşaysa da, talanngan! Men da ol adep-namıs degen
zatlanı bilmegen mıjıkladan tüyülme! Ötçü beri, olturğan et! – Bu jol
Dolay’nı avuzundan adam alay ullu kıynalmay tüşünürça, alay çıkdıla sözle.
Közlerini kızıl boyavu da biraz ongdu, sanına-çarhına da küç karıuv keldi.
   – Dolay, ayıp etme, men seni allay bir tıngısız bolluğungu bilsem...
Jumuşum da jumuş dep tüyüldü. Haznamıdı, bir jarım litrçik şeşa...
   Şeşa degen söz kulağına çalınnganı sayın, Dolay’nı közü jarıy, avazı
tazalana baradı. Ol söznü üçünçü kere eşitgeninden sora va, anı borbayları
altı pudluk avurluknu alay bek kıynalmay kötürürça boldula.
   – Sen bosağa üsünde süyelip, men a törde olturup söleşgenibiz tavlu
namısha kelişmeydi, Dommay. Ne bılay kel da, ekibiz da olturup söleşeyik, ne
da...– sözünü arısın aytmağanlay, Dolay stol artından çıkdı. Közleri karangı
etgenlerin bildirmezge küreşe, sol kolun sansız uzatıp, bazık kara
barmakların stol müyüşüne tiredi. İgi da jarığan karamı bla Dommay’nı
koltuğunda kağıt çulğamnı iynaklay, Dolay konağını katına bardı. Ol anga bek
kıyın da, uzun da jolça köründü, bolsa da busağatdağı muratın tolturur üçün
ol andan da kıyın jolğa atlanırğa hazırdı. Sol kolu bla Dommay’nı sol
bileginden tutdu, ong bilegin konağını arkası bla uzatıp, barmak kıyırların
kağıt çulğamğa jetdire, ol Dommay’nı stolu taba tepçite aytdı:
   – Sen ayıp etme, Dommay, kesing angılamağan adam tüyülse. Men tünene bir
kesekçik urtlağanma da, bügün a... Kıshası, bolmağança tap zamanda kelgense!
Allay jumuşnu bılay tap olturup, tıngılı eterge kerekdi. Sen a, sabiy
kibik...
   – Ant eteyim, seni tuvra allay bir tıngısız bolluğungu bilsem... Jumuş
derça da tüyüldü!
   Alay ete, ekisi da stol katına keldile. Eki imbaşından sakçık basıp,
Dolay konağın stol allında şintikge olturtdu, kesi va Dommay’nı başından
enişge karap biraz turğandan sora, barıp jerine olturdu:
   – Hayda endi, ne jumuşung bar ese da ayt, men a anı toltururğa hazırma!
Alay köp da kıynalmavçusa sen, ayt jumuşungu!
   – Da, aytama da, jumuş bolup da... Sen tamağıngı jibitirge süyüvçüng
esime tüşüp... Kim biledi, koymay tura eseng...
   – Dolay, tav adetden-namısdan da bilimi bolğan Dolay, konağını avuzuna
çapdı:
   – Ay talanngan, ayta turama da! Tünene... Tübünden bir namıslı konakla
kelip kalğandıla da, alanı sıylamay amal jok edi. Jibite ketgenbiz da
tamaklanı... Bügün a...
   Sözünü arısın Dolay alğarak iyilip, şıbırdap aytdı:
   – Sen ol «koyğan» haparlağa iynana turma! Alay kibik aytadıla ansı,
tatıuvun bir kere sezgenleni içinde anı bla ortasın ayırğan körmegenme men.
   – Da alay ese meni jumuşumu bitgennge sana da koy. Haznamıdı, jumuş
bolup da... Boş, bir şeşa kibikdi başı ayağı da,– alay ayta, Dommay arı-beri
burulup, müyüşlege karaydı. Anı kesiça angılap, Dolay erlây stol kübürçekni
açdı, ayıuv ayağına uşağan ullu kara kolun arı suğup, karmay başladı. Dommay
a, jumuşun kertisi bla da tıngılı bolğannga sanap, karaydı. Alay Dolay’da
Dommay etgen murat bolmağanı terk okuna açıklandı: konağı saklağan zatnı
ornuna Dolay stol kübürçekden bir huveri naşanı bla kathan girâhnı çığarıp,
stol üsüne saldı. Tıngısızlık keldi Dommay’nı jüregine:
   – Koy, marja, Dolay, meni zamanım bek azdı. Sen bu işingi men ketgenden
sora eterse... Bek aşığıp turama! – degenni aytıp, Dommay Dolay’nı betine
jalınıp karadı.
   – Alan, sen meni kimge sanaysa! Men kesim jangız olturup, arakı içmezimi
kalay bilmeyse! – dep, Dolay kölkaldı etip aytdı.
   – Ayıp etme, marja, Dolay, men seni kölünge tiyerge süymeyme, alay... Aş
ornum avruydu da...– ongun tolurak angılatırğa küreşe, Dommay eki kolun
jaydı, alanı alğarak sildep, tobuklarına boşladı.
   – Da alay ese va... Men anı bilmegenley ayta turama...
   Dolay alay aythanlay, Dommay’nı beti jarıdı. İşi onguna burula barğanına
kuvannganın jaşırmay aytdı ol:
   – Ay, sav kalğın sen! Ne deseng da, akılı bolğan adam birevnü jarsıuvun
angılamay koymaz.
   Akılım jetişmeydi degen jarsıuv Dolay’nı bir zamanda da kıynamağandı,
bolsa da Dommay anı üsünden «akılı bolğan adam» degeni hıçıvun köründü.
   – Ay talanngan, allay birni angılamazça teli bolsak, bizni bıllay stolnu
artına olturtup da turmaz edile! – dedi ol erinlerin keng ışartıp. Sora
ışarıuvnu terk okuna betinden taşlap koşdu:
   – Hayda, marja, adamla kelip kalğınçı, avuzum tolu bir urtlayım!
   Stol üsünde stakan bolmağanın eslep, Dommay birsi stolnu üsünde eki
stakandan birin alıp, Dolay’nı allına saldı:
   – Tüzdü aythanıng. Anangı sütünden halal bolsun. Tart! – degenni aytdı
ol.
   Dolay anı angılamadı, közüne soruvlu karadı. Dommay da angılayalmadı
konakbayını muratın. Soruvlu karamların bir birge burup, tüyüşürge
hazırlanngan horazlağa uşap, igi kesek turdula.
   – Tamız beri bir zat, halal-haram bolluğun artda köre tururbuz,– degenni
aytdı tözümü tavusulğandan sora Dolay.
   Dommay angılamadı. Eki imbaşın jıyıra, sordu:
   – Ne zatnı?
   – Ar-ra-kı-nı! – dedi Dolay, alğarak iyilip.
   – Kaydan?
   – Şeşadan! – Alay aytıp, Dolay suhu sermep, Dommay’nı koltuk tübünden
çulğamnı kolğa etdi. Anı içinden a al janında oltanı ayırılğan kara çuruk
ullu tavuş etip, stol üsüne tüşdü.
   – Bu nedi? – dep tamaşağa kalıp sordu Dolay.
   – Da körmeymise? Çuruk. Jamatırğa...
   Namısnı terk-terk esgere turuvçu Dolay bu jol da konağını avuzuna çapmay
tözalmadı.
   – Da poluştofnu eski çurukdan ayıralmazça sılhır a sen bol! – dedi ol,
tolğannga sanap turğan muratı kül bolup kalğanın körüp, açıuvlannganın
jaşıralmay.– Sora ne şeşa hapar aytasa erttenli beri?
   Dommay birev başına salta bla urğanlay boldu da kaldı. Dolay a soruvuna
juvap saklap, konağını betine köz kakmay karaydı. Ahırında va, tözümün
tavusup, ol örge kopdu:
   – Kayda şeşang?
   – Da şeşam bolsa va...
   – Sora atangı başın mında unutupmu ketgeneng? Tang atmay kelip, alaysız
da çaçıla turğan başımı nege dep avrutasa!
   – Alan, ayıp etme, sende bir şeşa iş tabılırmı dep kelgenem...
   – Seni atangı janı üçün, arakıdan tolu, başlarına da paşot kuyulğan
şeşalarım tizilip tura bolurla!
   – Alan, sen meni angılamay tura köreme! – Dommay işni boluşuna endi
tüşünüp, örge kopdu.– Manga bir boş şeşa kerek edi. Kelining tükennge
kaytıp, çöplev jav ala kel dep tilegen edi. Men a orun alırğa unutup
ketgenme!
   Dommay harh etip küldü. Dolay a, jazık Dolay, altı pudluk öz avurluğun
kötüralmay, şintikge boşlandı.

   Da endi bir zatnı nença kere katlarğa bollukdu? Ol işni üsünden men
üçünçü kere aytama. Protokolda barısı da jazılıp uşaydı da. Alaydı da, bir
ay mından alğa biz, üçevlen bolup, koşlaşırğa onovlaşdık. Ne? Uğay-uğay, koş
işlerge demeyme, koşlaşıp tartırğa degenligimdi. Angılaşındımı? Andan sora
va men üyge atlandım. Suv boynu bla ötüp bara turğanımlay; angılaymısa,
karasam, buzu uvatılğan jerde men tanığança körünngen ne ese da bir zat
jüzüp aylanadı. Bek başı va – bıdırı örge aylanıp.
   Men, kertisin aytsam, Ollahiy, ant eteme, kesimi başım katışhan sundum.
Nek degende, ol karın, deyme da, bıdır meni işde tamatam joldaş Skvortsov’nu
bıdırı edi. Uğay, janlarım, joldaş Skvortsov’nu bıdırın ol künnge deri közüm
bla da körmegenme. Tanığan a neden etgense desegiz,– başından deyme da,
alayda turğan betinden tanığan edim.
   Meni sözümü bölmezigizni tileyme, men birinçi kere da tüz da alay aythan
edim, ol protokolda da jazılıpdı. Men, ayhay da, abızıradım da, alğa ne
eterge bilmey tohtadım. Artda va angıladım: bıdırı örge aylanıp ese, sora
bitgendi.
   Bek korkdum. Ho bir da, kesime korkğan edim: birle körsele, men kakğan
sunarla dep. Nekmi? Da ol ozğan ayda meni progressivka ahçamı jartısın
kesgen edi sora va. Izı bla va dağıda bir başha akıl keldi: men anı suvdan
çığarsam, maydal berirge bollukdula, savğa da. Buznu üsü bla çabama da,
bılay sak uzalıp, çaçından sermerge küreşeme. Tutalmayma. Çıgır köre edim ol
naças tuluk. Ol zamanda men anı bir başha jerinden tutarğa adırgı eteme, ol
a menden bir janına alay atıldı, alay da... Ullu közlerin jandırıp, meni
birinçi kere körgença karaydı, tüp jıyağın süyek tavuş etdiredi. Asırı
kuvanngandan ölürge azdan kaldım – anı sav bolğanına kuvanngandan: endi
savğa berirlerine söz da jokdu, anı üsüne va kutharğanım üçün kesinden da
bir şeşa üzerme. «Joldaş Skvortsov,– dep kıçırama,– menme, men Anutin’me!
Menden korkmağız. Busağatdan çığarayım!»
   Ol a, şaşhan adamça, suv çaçdıradı, buz tübüne taşayırğa da azdan
kaladı. Ol az kibik, hahay-tuhay etedi: «Arı tur, çırmama, jarav etip
boşarğa koy!» – deydi.
   Ne bolğanın men ma ol zamanda angıladım. Kesi kesin joyarğa süyedi.
Jaşavdan ayırılırğa umut etgendi, alay ne ese da bolduralmaydı. Asırı
semizden kuturğandı da, andan şaytanlı boladı, suv tübüne va batalmaydı.
«Joldaş Skvortsov, etmegiz alay,– dep japsarırğa küreşeme men anı,–
kollektivni üsünden sağış etigiz».
   Alay ayta, biyağı anga juvuklaşama. Ol a, tıpırdap, suvnu çaçdıra,
kolumdan sıpdırılıp ketedi. Ol zamanda men, marap turup, anı kımıja başından
sermedim. Başın uvuçuma katı kısıp turğanımlay, joldaş Skvortsov a kesin bir
janına atdı da... Ahım ketdi! Karayma da – kolumda joldaş Skvortsov’nu jalan
başı, deyme da, sıdırılıp alınngan baş terisi. Joldaş Skvortsov’nu başı va
tüklü bolup, burmaçaç, kesi da manga bolğannı amanın kuya: «Juvunuvçu
börkçügümü ber, kantuluk içgiçi! Suvuk öterikdi. Morjma men, angılaymısa,
nasıpsız içgiçi, morjma!»
   Ne da bolsun, hurmetli joldaşla, ol zat a eslep esimde da jok edi. Kesi
kesine alay ayta ese, artallı da akıldan şaşhan köreme nasıpsız. «Manga
deseng a, kesingi begemot okuna sun,– dep juvaplayma,– çığarmay a koyarık
tüyülme, aythanımdan taymavçuma». Ayırılmayma, ol a çığarğa unamaydı. Kuru
bir söznü katlaydı da turadı: «Morjma men, morj. Sırtımdan jatıp jüzerge
çırmama».
   Biraz arığandan sora sağış etdim: ol, kertisi bla da, morj bolup
turğanlay, men anı Skvortsov sunngan esem a? Ol zamanda meni juvapha
tartırıkdıla, janıvarlağa zaran keltirgenim üçün, koruvlar ornuna. Alay
sağış etip, joldaşım bla kengeşirge çapdım.
   Sıra (bira) sathan jerge çabıp jetdim. Skvortsov’nu çarhın alğa suvğa
bathan adamğa, artda va morjğa uşathanımı aytdım. Joldaşım iynanmadı. Ol,
buznu uvatılğan jerine barıp karap kelginçi, men dağıda urtladım. Ol a,
kaytıp kelip, harh etip küledi: «Kertisi bla da, seni közleringe şaytanla
körüne başlağandıla,– deydi.– Taphan eding suvğa bathannı. Ol belgili
morjdu, kerti morj».
   Uyalğan okuna etdim. Kesimi tamatam joldaş Skvortsov’nu morjğa, şimalda
jaşağan kiyik janıvarğa uşatırça alay köp kalay içgenme. Ma ol zamanda
çançılğan edi başıma bir akıl: ol morjnu tutup, terisinden börk tikdirsem,
ne bollukdu?! Ol oyumnu bek jaratdım da, suv taba çapdım.
   Çabama, kesim a ol hayırsız janıvar bir jarı jüzüp ketmegi edi dep
korkama. Da ne – alanı alay köp mıyıları da jokdu. Uğay, jerinde tura edi
haripçigim. Buz teşikde jüze, oynay tura edi. Alay meni körgenley, tıngısız
bola başladı. Kaş tüyüp, manga janıvarça karaydı: «Kesingi tıymasang,
militsiyağa (polis) aytırıkma». Kara anga dep, korkdum men, alay janıvarnı
söleşgen etgença körünngenine da karamay, işni kolğa aldım. Morj
Skvortsov’nu tüz da kesine uşağanına, mangılayında gubusu okuna bolğanına da
es burmay. Karayma da, janıvar oğursuzlana başlaydı, kuru kollarıng bla anı
ne hazna tutalğın. Ol zamanda başına karmak bla jetdirirge degen akıl
keledi, kesin artık bek bağalatmazça. Karmaknı sermep, anga janladım.
Karayma da, közüm körgennge iynanmayma. Ol morj, çartlap jağağa çığıp,
menden alay kaçdı, alay da... Ne bolsa da, tutmay koymam dep akıl eteme.
   Bir söz bla aythanda, ekibiz da birça jetdik. Kalay kayrı? Militsiyağa,
ansı kayrı jeterik eding. Da joldaş Skvortsov alğadan okuna aythan edi da,
kesimi tıymasam alay eterigin.

   JULABLANI  ÜZEYİR

                                           TIPIR  TAŞ  TEPGENDE



                                     Tili amannı – künü aman.

                                                                Nart söz.

   – Alan, seni betingden tabıng kaçan kururukdu? Ne bolğandı sanga?– dep
sordu bir jol Haşim manga.
   – Bet ne edi, beri bir karaçı,– dep, kalpağımı koluma alıp, başımı
enişge tutdum.
   Haşim seyirsinip, artharak turdu.
   – Ov-oy, ov-oy! Seni bu künnge kim jetdirgendi?
   – Ollahiy, sen,– dedim.
   – Ket üyünge,– dep seyir etdi ol.
   ...Honşubuznu üyü tepgen etiüvçüdü. Tepgen sayın çabama da barama, sora
ekisin da jaraşdırıp, üyübüzge kaytama.
   Haşim kabırğa honşumdu. Başha bolmay, tuvğan karındaşımçadı. Art
keziüvge deri bek tatlı jaşağanbız. Bir birge barıp, tarthan zat da ete,
ahşıbız-amanıbız da birge. Kertisin aytsam, art keziüvde işibiz bolmaydı.
Anı üyçügünü tıpır taşı terk-terk tebip, üydegileri eşikge kaçadıla. Tıpır
taşları kımıldağan sayın a kelin manga sarnap keledi ne da keleçi jiberedi.
Malıng aman bolsa, satıp kutulursa, honşung aman bolsa kalay kutulluksa?
Uyalama da barama. Meni körgenley a Haşim biyağı kavğanı andan da ullu etip,
janngan otha jav tamıza başlaydı. Bügün seyir etgenlikge, meni betime,
başıma tapla tüşürüp, tınçlığımı alğan Haşim kesidi. «Jastığıngdan jilan
çıksın»– degen bu bolur. Bilmeyme, kaysı ters bolğanın, sermeşde manga kuru
da kol jetedi. Ayırmay, karap a kalay turğun? Ayıpdı.
   Bir jol ağaç çolpu tiyip, kaş başımı teşdirip keldim. Ekinçi jol hınkal
tıyak jetip, başım jarıldı. Üçünçü kere va müyüz saplı biçak kulak janım bla
ozdu. Ne seyir, ne tamaşa, kırkışıuvlada alanı bir jerleri da sıdırılmaydı.
Ne şaytan karğağanın bilmeyme, Haşim meni halek etedi. Art keziüvde va,
ayırmay, uruşup-uruşup keteme.
   Bir kün, biyağı kelin jilap, hahaynı basıp keldi.
   – Zavur, atangı, anangı janı üçün, militsiyağa bir söleş,– dep eki
ayağımı bir uyukğa sukdu.
   – Çakırayımmı?
   – Keltir,– dedi ol,– busağatda okuna kırıp koyadı.– Militsiyoner keldi.
Ne fayda, kıyınım zırafına ketdi. Kirip barsak, Haşim tepsey, kelin a, kobuz
soğa.
   – Kaydadı kazavat?– dep hını etdi militsiyoner.
   – Biyağında atışa tura edile...
   Militsiyoner a manga tazir salıp ketdi.
   Bir kavum zamandan biyağı kelinni közleri «kandan tolup» keldi:
   – Allah üçün, biyağı içip kelgendi da, kuturğan buğaça, üynü başın
tübüne etgendi. Tözümüm kuruğandı. Bu börünü tutdururungu tileyme. Jaşavum
kuruğandı,– dedi.
   – Bolur, janım, bolur. Keçginlik ber, avruksunup turama. Menden sora da
er kişisi bolğan üyle bardıla...
   – Atam ölmesin, bu joldan sora kıynamam. Militsiya sen aytmasang kellik
tüyüldü...
   – Siz alay ete turuvçusuz, üyrençek bolup kalğansız.
   Men jerimden kobarğa unamadım. Kelin a: «Seni kibik honşudan ese, bolmay
kalğan köp da igidi. Haşim bla men kerekli kününg seni da bolur»,– dep
açıuvlanıp çığıp ketdi.
   «Seni kıllı kalayık»,– dedim içimden.

                                           JER  ETEGİNE


  At kuyruğundan tuthan suvdan çığar,

  İt kuyruğundan tuthan suvğa batar.

                                               Nart söz

   Bahavatdin kibikle közleri teke közleri kibik kızarıp, töp-tögerek
bolup, köz çungurlarından çığarğa azdan kalıp, kızlağa lakırda okuna etalmay
aylannganlı, men Haşiyat’nı, tülkü kibik,  kolğa etip koyğanımı kördügüz!
Sav-esen bolsak bir kavum künden bizni üyde kelin bolup, müyüşde süyelir.
   Tohta! Men Haşiyat bla kalay tanışhanımı da aytayım. Bir jol bir kavum
katınsızla restoranda ışım bavlarıbıznı boşlap oltura edik. Honşu stolda va
– Haşiyat atlı bir mölek. Külgenine karasang, aman közden kalsın derçadı,
kongurov zıngırdağan sunarsa. Betinden urğan jılıuv a kün tıyaklarıça
jılıta, eki uvurtu kızıl ingilikça, jıyaklarından nür tamadı. Bir nasıplını
balasına nasıp bolur derçadı. Sanlarını subaylığı va, subaylığı! Subay narat
birsi terekleden biyik ösüp: «Manga karağız, men sizden aybatma»,– dep öhtem
karağançadı. «Kımılda, homuh, kımılda! Kımılda, içingde janıng bar ese,
tiril! Kökde izlegening jerge tüşüp, allıngda turadı»,– deyme kesi kesime.
   Ma alay bla bitev süymeklik hunerimi jıyıp, kirişdim şağırey bolurğa.
Çıkdım çabıuvulğa. Şağırey bolğandan sora, kinoğa, teatrğa degenley bara
başladık. Günahı kerek tüyüldü, kayrı desem da, restoran, kafege da
tartınmay bara başladı, sav kallık. İçim kaltıramay da tüyüldü. Art keziüvde
alayda-bılayda tübeşeyik dep da başlağanma. Uğayı jokdu, takıyka sanı bla
şıbırdap jetip keledi.
   Alay bla biraz etibiz üyrenip, ay jarık keçelege da jetdik. Burun tavuk
kıçırğınçı uşak etip, bir biribizden tansığıbıznı alalmay, küçden-butdan
ayırıla edik. Süymeklikni otu bizni köp zatlağa, türlü tavruhlağa jetdire
edi. Jüregim kaltıray: – «Seni üçün janngan otha, barğan suvğa da
sekirlikme. Kol ayazımda jürüte, jav içinde büyrek kibik tutarma. Kütü koy
kibik, kolunga kelip tururma. Jer etegine deseng da barırma»,– deyme amalsız
bolup. Süymeklik ne aytdırmaydı? Haşiyat tal çıbıkça iyilip, kuçağımda
erkelenedi. Alay bla köp barmay kızğa boyun saldırdım. Nekâh künübüz da
juvuklaşıp keledi. Hurjunlarımı kağıp, çüyre aylandırıp degenley, kapek
koymay çığarıp, kartladan da 300 som üzdüm. Ellede juvuklağa, tenglege hapar
berdik. Kökboyunla, hajibaş şampanskele keldile, lôkumla, türlü tatlı
aşarıkla bişirildile. Karşılarıbız kelip, bir kavum jengil maşina, «Volga»,
«Jiguli», «Moskviç» bla kıznı keltirirge tebirep ketdik. Barsak – Haşiyat
jok. Kirmegen tığırık, izlemegen üy, aylanmağan oram kalmadı. Men harip
üylerin a sormağanma. Arıp-talıp, aç, suvsap kısıp, ayran içer umut bla
«Konak’ğa» kirdik. Karasam, Haşiyat’nı teng kızı anda. Asırı kuvannganımdan,
ne eterimi bilmey, borbaylarım kıyıldı.
   – Haşiyat kaydadı? – dedim tobuklarım kaltıray.
   Ol, tünene ingirde Haşiyat’nı temir jol stantsiyada körgenin, bir ullu
bıdır er kişi bla poezdğa minip ketgenin aytdı. Allah meni eki kolu bla da
urğanın alayda angıladım. Bedişlik boldum. «Baltası suvğa ketgen sabın
ızından ata edi» – dep, boyun tamırlarım turup, elden çığıp ketip barama.
Allım – «Jer eteginedi». Haşiyat’nı tapmay tohtar akılım jokdu. Jerge
kirmegen ese, tabılır. Çaçıldım, tögüldüm. Başımı balahha sukdum. «Işanngan
başnı it aşar» – dep boş ayta bolmazla.

                                           A D A M     B O L

   İşçile Jangı jılnı allında üylerine ertderek kayıtışdıla. Kimini
kolunda, kimini koltuğunda uzunlu-kıshalı, üçgül, törtgül çulğamla. Otovlanı
birini eşigi açık edi. Ol kabinetde va Jağafar kalay ese da bir işleni
boşayalmay, kanı başına urup, terlep-tepçip küreşedi. Terk-terk sağatına
karaydı, jazık. Baş redaktor, Jağafar birsi işçileden kalmay, kete
tebiregenin körüp, muştuhul redaktsiyağa kirdi da:
   – Bıllay-bıllay işle tamam bolmağandıla, alanı tamam etip keterse,–
dedi.
   Jağafar bek aşıkğanın, yolka almay amalı bolmağanın, katını saklap
turğanın aytırğa tebiregende, baş redaktor:
   – Bügünngü işni tamblağa, to yest endigi jılğa kaldırırğa amal jokdu. Bu
bir. Ekinçiden, jamavat, köpçülük işni har zamanda alğa eterge kerekdi,– dep
balan barmağın çüyeltgenley çığıp ketdi.
   – Ho da, ho da! Tüzdü. Alay bu işleni barın birge men eterge kerek
bolmaz edim...
   Har zamanda tamatanı aythanın eki etmevçü Jağafar murulday turğunçu, baş
redaktor biyağı barmaknı çüyeltgenley, anı aythanın eşitmese da, buyruknu
andan arı bardıra, lakırda halda aytdı:
   – Ol barıbıznı da işibizdi. Biri barısı üçün, barısı biri üçün – degen
çakırıuvnu esde tutarğa kerekdi. Ol seni işing, bu meni işim dep, etillik
işleni tart-soz eterge jararık tüyüldü.– Tamatanı kaşları nutriyanı tügüça
turdula.– Adam bol. Eterik tüyül eseng başha adam tabarbız.
   Jağafar eterik tüyülme demedi. Ol işni bir janına etmey kutulmazlığın
sezdi. Ma anı sebepli ol terlep-tepçip küreşe edi.
   İşni tamam etip, ol terk okuna kiyinip, bazarğa jetdi da, yolka izlerge
kirişdi. Ne bek aylansa da, bazarda yolka tabalmadı. Suraşdıra-sürüşdüre
ketip, bir ullu avtobazağa keldi. Jük maşina bla keltirip, yolkala
sathanlarına asırı kuvanngandan ne eterin bilmedi. Ne medet, adam köp,
keziüv kelginçi ne zaman. Bolsa da, tizmege ahırğı bolup jazıldı.
   Jağafar üyge keç kelgen edi. Katını erin çıdamsızlanıp sakladı. Sabiyle
va ataları yolka kötürüp kelgenin körüp, örge-örge sekirdile. Yolka terek a
alay uzun edi! Pol teşik bolsa, eki etajda eki üyde bir yolka salırğa okuna
bolluk edi. Butakları va joknu ornunda. Köp jerlerinde kabuğu sıdırılıp,
jaravsuz bişgen koy ayak kibik, açılıp edi.
   – Adam bolluk tüyülse,– dedi katını uzakğa sozulğan tıngılaşıuvdan sora.
   – Butakla alıp jalğarğa bollukdu, men tabarma,– dedi jaşçığı, tamatalanı
davur bolmazların süyüp.– Honşularıbız boş çertlevük kazıkğa okuna butakla
jalğap, yolka etgenlerin körgenme.– Ol keziüvde iç otovdan Jağafar’nı
atasını karındaşı Dobay çığıp keldi. Katını «üsüne sekirmey» nek
tıngılağanın ol endi angıladı. Elde jaşağan ata karındaşın atasını ornuna
körgenin, katını, oğursuz bolğanlıkğa, ertdeden biledi. Ol Jangı jılnı
allında tükenlege kararğa kelgen edi.
   – Tilegenimi almağansa ansı, ertderek okuna kaytırğa umutum bar edi.
Alay...
   – Da, kıyındı, çarhla tabılmaydıla.
   – İgi köl salıp izleseng tabılır edi. Tört çarh degen ne zatdı.
   – Tükenlede igisi jokdu. Ertden bazarğa zat da barğanma.
   – Tabalmay a? Jangı jılğa konak çakırğan esegiz...
   – Da, çakırmay a? Jaşnı tuvğan künüdü!
   – Osal boldu köreyem. Çarhlarım aşalıp, tavusulup boşalğandıla. Kesim
majarır esem da, şaharğa kelip aylanırğa zaman jokdu. Busağatda hurjunubuz
da jukarğandı da... Adamnı ongsuz kününde boluşur adamı, tıyançağı
bolmasa... Kesinge tuvradı, jıl sayın kurortha. Kurort ahçanı ajalıdı. Anı
üsüne, bıyıl üyge koşarğa kerekdi. Kesing körgenlikden, beş-altı otovlu üy
bizge takırdı. Terek bahçanı tögeregine kızıl kirpiçden buruv etdirdik, anga
kallay bir koranç etdik. Bu jol himçistkağa segiz küyüz keltirgenme. Anı da
bir sana. Atangı karındaşını kıyınlığın kalay angılamaysa? Ov da, şav da
tört çarh. Sen da bir adam bol...
   «Anağız bergenni tögerikle, meni tersligim nedi? Tuz gırjınım urlukla!
Bu «adam bolnu» bıla kaydan taphandıla? Körgüztürme men sizge, «adam bolnu».
Ne medet, men davur başlasam, asırı zıbır bollukdu. Kara bu katın kibik
okuna bir arada bir tenginge koşulsang: «Suv katında turğan jüzerge usta
boladı»,– degen bolmasa, andan arı ozdurmavçu edi. Bügün a ol okuna aytırğa
happa-hazır bolur deyme «adam bol» derge»,– dep Jağafar’nı sarıuvu kaynay
edi.
   Gaz 64-ge konup ol da taşaydı. Jağafar bir katınına boluşurğa, bir
kaynağan etni parasın alırğa küreşedi. Katını köz-kaş bermeydi, eri katınına
kararğa iymenedi. Boluşama dep, bir zatnı tapsız etse, katını: «Adam bol!» –
der dep korkadı.
   Konakla da jetdile. Barı juvuk, ahlu. Tış adam jokdu.
   Şuyohla kangağa jaraşıp, olturuşup, eski jılnı aşıra edile. Lahor köpden
köp bola baradı.  Tişirıuvla kalay ese da içgige katışmadıla. Konfetlege
uzalğan kibik ete, tatlı suv içgen kibik ete, jubana turdula, üynü iyesi
katı bolğanlıkğa, iş da tireldile.
   – Kanyak jokdu, başha içgini kalay içsinle,– dedi konaklanı birleri,
Jağafar’nı kağıp.
   – Kalay jokdu, bardı! Açayımmı? – dep ol şeşanı boynundan buvup tohtadı.
   – Oy, üyünge, ol oynap aytadı,– dep küldüle birsileri.– Sen bir adam
bol.
   Jağafar armav bolup kaldı, keziüv-keziüv konaklanı avuzlarına karadı: –
Adam bol,– dep endi va kaysı aytırık bolur, bıladan... Alay külküden başha,
türt söz eşitilmedi.
   – Alığız, tartığız, şuyohla,– deydi es jıyıp.
   Ol tavkel sözden sora, arakı kıl-kıl etip kuyula başladı. Jangı jılğa
kuvançlı tübev, jaşha alğış etiüv, uzak ömür, savluk, nasıp tilev başlandı.
Bir-eki sağatdan konakla jılınıp, «sen söleş, men söleşeme» boldula. Ma ol
keziüvde, davurnu faydalanıp, konaklanı biri tamatağa dav aytdı:
   – Söz birinçi Hasan’nga nek berildi?
   – Ol abadandı!
   – Kalay abadandı? Men anı tuvğanın bileme.
   – Kulluğu va, jüyüshan?
   – Priçôm zdes kulluk?!
   Davurğa katışmağan adam kalmağanın körgende, Jağafar avazın igi da
kötürüp:
   – Adam boluğuz, alanla,– dedi.
   Ol anı alay keziüvünde, alay şart, şatık aythan edi, biri kalmay
Jağafar’ğa karadıla. Közlerinde okları bolsa, ala anı atıp iyeriklerin ol da
esledi. «Adam bolnu» mağanasın har kim da bilirge kerekligin ol keziüvünde
aythanına, kesi kesine ırazı bolup, kölü çökdü.

                                           HAYDA, JUVAYIK

   Men tükenden bir aberi satıp alsam, ne da bir iş körümdüle boldursam,
ullusu-gitçesi da, tamatası-kiçisi da: – «Jalamaybızmı, juvmaybızmı?» – dep
tohtamay amalları jokdu. Da anga va kim uğay deydi, taplığı tüşse juvup da,
sığıp da körüvçübüz. Ol zatha men kızğançlık etmevçüme. Bütün da gonorar
alğan künnge tüşse va, juv da, juv, sık da, sık. Ne ayav bardı... Şuyohla
da, jalavğa tigelegen juğuturlaça, kulakların turğuzup, bir birge sak
bolurla. Biraz «jalağandan» sora va, har kim da çomart bolup, bir birge al
koymay uzalırla hurjunlarına. Allay künlede men başlap, jaşla boşavçudula
juvuvnu. Juvğanıbız, juvunnganıbız da, kuçaklaşıp, koltuklaşıp
ayırılıuvçubuz bir birden.
   – Men senden tamatama, meni avzuma çapma. Meni sözümü bölme! Men sanga
aytıp koyama... Esingde tut...– degen avazla eşitiüvçüme.
   Men gonorar aldım da, üy biyçemi kuvandırır bir zat alır murat bla,
tüzünley TsUM-ğa kirdim. Tiyişli zat da tapmay, atlavuçladan atlap tüşüp,
ekinçi etajğa tebiregenley:
   – Salam! Salam! – degen avazlağa elgenip karasam, Jarkabaş jazık bla
Dobar tıpırsız, kolumu keziüv-keziüv kısa:
   – Bazar bolsun,– dep jarık salamlaşdıla.
   Men, biraz apçıp, tişirıuv tuflileni körgüztdüm.
   – Olloh, Olloh. Ma tufli deseng a. Bılanı jalan da kuvanç jerge kiyip
barırğa bollukdu. Seni katınınga bıla, bılağa seni katınıng tiyişlidile.
Kalay ese da, bir şağıreylik bla alğansa ansı...– dep, katınnga bla
tuflilege meni da koşup, mahta da mahta, hayda mahta.
   – Hayda, juvayık,– dep, Dobar tıpırsız kolların bir birge ışıdı. Meni
çomartlığımı sözsüz hayırlanırğa umutlu edile. Anı men da seze edim.
Koltuklarına kirip, tüzünley gastronomğa tartdım. Adamğa hurmet eterge men
bek süyeme. Üç şeşanı üçübüz boyunlarından buvduk da, terk okuna kafege
barıp, şeşalanı stol tübüne tizip, tereze jabıuvnu kıyırı bla japdık. Aşıbız
azırak, arakıbız köbürek bolğanına da ullu kayğırmay, igi kesek olturğandan
sora, şeşalanı tüplerine karadık.
   Sora oramğa çıkğanlay: – Bir tuvğanbız, bir öllükbüz. Savluğungda aşa,
iç! Ölseng barı da kalır, keligiz entda da bir şeşa tartayık,– dep, tükennge
tartdırğanım az esimdedi. Ma, çomartlık!
   Ol ingirde üyge kalay kelgenimi bilsem, ölüp kalayım. Ekinçi kün
direktorubuz soluv üyge solurğa barırğa putôfkanı koluma tutdurup:
   – İgi solu, Musa. Savluk bolmasa, baylıkdan da, ırıshıdan da ne hayır
dep boş aytmağandıla, savluğungu tüzet,– dedi da kolumu katı kısdı.
   Nögerlerim: «İgi kuvum et, igi tilek eteyik»,– dep çüvüldedile. Kaysı
ese da biri va:
   – Tutçu putôfkanı bir köreyik,– dep kolumdan sermep aldı. Bolsa da
jıyılğanlanı köllerin kayrı kandırlıksa! Erça hurjunnga uzalıp, bir sağatnı
içinde bereket javdurdum. Tart da, tart! Tart da, tart! Kimni kaçan, kalay,
kayrı ketgeni esimde jokdu.
   Üyge ketip barama. Kalay ese da, başım bir janına tarthança körüne
keleme. Bir keziüvde barıp, başımı terekge urğanımda, eki közüm ot çakdı.
Oramda meni körgenle az bek küle bolmaz edile.
   Bir kavum künden Jarkabaş jarlı bla Dobar tıpırsızğa tübegenimde:
   – Musa, militsiyada «soluğanıngı» juvmaymısa? – dep külgenleri manga es
jıydırğandı.
   Atam-anam, ahşı adamla koyduralmağan arakını ma alay koyğanma.
   İçgi jaşırın dertçidi. Jaşırın dertçiden a açık türtçü igidi.

                                           T E L E F O N (1)

   Zurumhan bla Ariuvjan ekisi da hayt degen eki kontorda eki stolnu
iyeleridile. Teng kızla kabinetlerine kire-çığa, telefon bla bir-birge
terk-terk söleşe, savluk-tınçlık hapar sora, çam-lakırda sözle aytırğa da
bek öçdüle.
   Ma bügün da Zurumhan’nı telefonu zıngırdadı. Ol çolpunu kulağına karşı
tutdu:
   – Alo, tıngılayma.
   – Avbekir Haruneviç andamıdı?
   – Oğay, sen a kimse? – dedi Zurumhan jumuşak avaz bla.
   – Endi meni avazımı da tanımaymı kalğansa, duniyada sav kalmaz eseng!
   – Iı-hı, endi tanıtdıng kim bolğanıngı. Alğından beri da alay söleşseng
a, söleşalmazlık bolur eseng!
   – Avbekir Haruneviç kayda bolğanın ayt, köp janşama da!
   – Bilmeyme.
   – Bilmez ot aşa! Bir bek kerek edi, kayrı ketgen bolur?
   – Da, kayrı barlığın da aytmağandı, ol da, sen da atığız aytıllık bolur
esegiz! – deb, telefonnu çolpusun «zap» etdirip jerine saldı.
   Birazdan biyağı telefon zıngırdadı.
   – Tıngılayma.
   – Tıngılavuğung buzulur ese! Kelmedimi tamata?
   – Da, kelmegendi, sav kelmez esegiz a ol da, sen da! Beziretding,
birazdan söleş.
   Zurumhan bir zatlanı sanaydı, kağıtladan başın örge kötürmey, birinden
ekinçisine köçürüp, jazıp küreşedi. Tört-beş takıyka tengli zaman ötgende,
biyağı telefon asırı katı zıngırdağandan, Zurumhan’nga stolnu tepdirgença
okuna köründü.
   – İşlerge da koyarık tüyüldü, mınga bügün ne talav tiygen ese da,– dep
murulday, çolpunu kulağına janlatdı.
   – Ne avruv kerekdi endi va?
   – Da, aythan uşay edim da ne kerek bolğanın, üsünge çınar terek avar
ese!
   – Ket, erikdirding, erik suvla içer esegiz tamata da senda! Alıka
kelmegendi.
   Bügün Zurumhan işge asırı allanngandan, zamannı kalay barğanın da
sezmey, kadalıp küreşe turğanlay, telefonnu hatasından kolun kağıtladan
dağıda bir kere ayırırğa tüşdü. Ol, bılay erinerek, süye-süymey bolup,
telefonnu çolpusun alıp tıngıladı da, birsi janından söz da eşitilginçi
söleşdi:
   – Tuvar avruv bıdırınga! – dep, telefonnu çolpusun jerine hını saldı.
Alay a telefon anı bla tınçayıp kalmadı. Ol, ekinçide alğından da katırak
zıngırdadı. Zurumhan bu jol zat da aytmağanlay tıngılaydı.
   – Zurumhan Aliyevna.
   – Menme, tıngılayma Avbekir Haruneviç.
   – Biyağında manga ol ariuv juvapnı bergen da sen bolureng!
   – I-ı-ı, oğay men Ariuvjan... – dey, çolpunu da katı kıshanlay, beti
kızara, igi kesek zamannı örge süyelgenley turup, çolpunu jerine saldı.
Dağıda alıp tıngıladı. Alay, Avbekir Haruneviç’ni avazı ekinçi kere
eşitilmedi. Zurumhan, közlerinden köz jaşları töngerey, «Endi Ariuvjan’nı
közüm bir körge edi!» – dey, kontordan muştuhul çıkdı.

                                           T E L E F O N (2)

   Şahım, juvuklarını-tenglerini köbüsünü fatarına bara-kele aylanngandı.
Alanı telefonların köre, ne uzak jerge da terk okuna söleşip koyğanlarına
suklana, «Telefondan igi zat jokdu!» – dey kelip, ahırında ol kesini
fatarına telefon saldırırğa kast etdi. Alay bla ol svyaznı tamatalarına,
şahar ispolkomğa da jürüy, ne keçe, ne kün tınçaymay, ol jüregi talpığan
işni ahırında madardı. Üydegile, sabiy-ullu da kuvandıla. Bir ıyıknı içinde
juvuk-teng bolup da ala telefon bla söleşmegen hazna kalmadı. Ala keslerini
telefonnu nomerin da aytdıla, ol söleşgen adamlağa: «Terk-terk söleşe,
savluk-tınçlık haparığıznı bildire turuğuz.» – dedile.
   – Ollahiy bıllay bir juvuk-teng bla söleşir üçün, keminde bir-eki ıyıknı
barıp-kelip aylanırğa kerek bolluk edi. Endi munu bla va, köresiz... – dep,
üydegilege soruvlu halda karadı Şahım.
   – Da, anga ne aytıuv bardı. – dedile üydegile da.
   Alay, belgilisiça, ne ahşı zatnı da bir kıyınlığı bolmay a hazna
kalmavçudu. Telefon bla da iş alay boldu. Ma, keçe arada üyür tatlı jukuda
edi. Telefon zıngırdadı. Şahım, juku arasında közlerin da uva örge
kötürüldü. «Ne boldu?» – dep, tögerekge-başha karap sağaydı. Abına-sürüşe
barıp, çıraklanı jandırdı. Ahırında telefonnu katına aşığıp jetip, telefon
çolpunu eki kolu bla da katı kısıp söleşe başladı:
   – H-ı-ı. Al-lo, alo...
   – Şa-a-hı-ı-ım!
   – Hı, hı, Şahım’ma, tıngılayma, sen a kimse?
   – Men a Kerim’me.
   – Ne-e?
   – Kerim’me, Ke-e-ri-i-im’me-e... – dedi temir çıbıknı birsi kıyırındağı.
   – Ne palah bolğandı Kerim?
   – Karaçı anı aythanına, palah a sanga bolğa edi! I-ı-ı, tınçmısız dep
sorama.
   – E-e-e, ne bolluk edi? Ey ant bolsun ne va! Da, sora keçe ortasında nek
zbanit (zvonit) etese (telefon etese)? Men, ı-ı-ı, biz juklap turğanlay
barıbıznı da uyatdıng.
   – Ha ha ha ha, Ollahiy kertisin aytsam, sanga janım avrup burğanma
telefonnu.
   – Manga va, nek?
   – ...     allında ahşı olturup, aşap-içip kelebiz. Sen mında bolsang
edi, bir igi oynap-külüp olturluğek, eşitemise?
   – Eşiteme!..
   – Da sora igidi, da, juklap turğanlay deyse. Kertisin aytsam, sanga
kimni da janı avrur kibikdi.   ...... başıng da talğan bolur, birsi janınga
burulup jat endi, heh, heh, he...
   – Ne-e-e?!..
   Telefondan «duuk, duuk, duuk» degenden başha zat eşitilmey kaldı.
   – Bu ne hılikgâ, ne seyirdi? Ne bu işim, ne ol işim dep bolmağanlay...
Hey ant jetsin ne va!..
   Ertte turup, kiyindi. Janları mıkgıl bolup, şoş-şoş atlay işge tebredi.
Ol kün telefon tamam aşham bolğanda zıngırdadı.
   – Tıngılayma... Şahım’ma... Aleykumsalam Seypullah...
   – Alan Avbekir’ladan uzakdamı jaşaysa?
   – Uğay, artık bek uzak da tüyülbüz bir-birden, arabızda jalan da eki üy
bardı.
   – Sora i-igidi-i-i, eki üy degening a alay köp tüyüldü.
   – Da, ho, mındağı üyle eldegileça tüyüldüle, alay, ı-ı-ı, ne bolsa da...
   – İ-i-iy marja Avbekir’ni telefonnga çakır, bek sroşna (sroçnıy:aşığış,
guzaba) işim bardı.
   – İşingi manga ayt, men tambla anga aytırma.
   – Uğay, uğay, lûşna (ençi) kesine aytırğa süyeme.
   Şahım Avbekir’ni çakırdı, aşırdı. Erttenlikde Şahım jathan jerinden
turğunçu, Hajos’nu katını Şamşiyat eşikni da kakmağanlay üyge kirip,
Şahım’ğa bir tersligi bolğan adamğaça karay:
   – Kesigizge telefon saldırıp, bizni va...
   Şahım, asırı abızırağandan, ne derge da tavkellennginçi:
   – Da, siz da saldırığız. Bu va sizge telefon santral tamatasımı
bolğandı?!.. – dep juvapladı Şahım’nı üydegisi.
   – Anı üçün sizden ongsuz bolmak (bolmabız)! – dep, Hajos katını eşikni
«zap» etdirip ketdi.
   Şahım arbazğa çığa barğanlay, konşu tişirıuvladan biri kızıuv
salamlaşıp:
   – Şahım, meni kabinetime da telefon salırğa jararık ese, bir karap
körseng edi.
   – Ollahiy, men ol zatladan bilgenim jokdu.
   – Da, kesingi üyünge saldırğanıngda bek bilgense ne keregin!.. – dep
türtü söz ayta ol da arbazdan taydı.
   Şahım’ğa kimni hatasından tırmanla kelgeninden çırtda angılavu bolmağan
telefon, üçünçü kün da zıngırdavun koymadı. Şahım aşığışlı tıngıladı. Ne
medet, «duuk, duuk, duuk» degenden başha zat eşitilmedi.
   – Yarabin kim bolur bu meni bla oynağan? A-ay-y-y!
   Törtünçü kün tınçlığın tas etgen Şahım, sağat 9 bola GTS’ni tamatasına
barıp aytdı:
   – Bek sav boluğuz meni fatarıma telefon salğanığız üçün. Alay, keçginlik
berigiz, meni andan da bek ırazı eteriksiz anı üyden koratsağız!..

